
Siopau lle gwerthir Y Dinesydd  

Nid yw pwyllgor Y Dinesydd o 

angenrheidrwydd yn cytuno â phob barn 

a fynegir gan y cyfranwyr. 

Wedi Storm Bert 

Nid yw’r tyrbin mwy yn troelli 
gyda’r llif dros gored Taf.  (ED) 

Colofn G.R. 

Nadolig Llawen a  

Blwyddyn Newydd Dda 

Dyma golofn olaf G R am eleni ac felly byddaf yn cael 
saib rwan dros y Nadolig a’r Flwyddyn Newydd tan y 
rhifyn nesa o’r Dinesydd yn Chwefror 2025! Felly, 
wela’i chi bryd hynny os byw ac iach! 

Yn wleidyddol mae 2024 wedi bod yn flwyddyn 
brysur a chyffrous rhwng yr helyntion ym Mae 
Caerdydd, Etholiad Cyffredinol ym Mhrydain a 
buddugoliaeth swmpus Trump yn yr Amerig sy’n 
golygu ar yr 20

fed
 o Ionawr 2025 caiff Trump ei 

gydnabod yn swyddogol yn Arlywydd yr Amerig a 
hynny am yr ail dro, a fo o bosibl fydd y dyn mwyaf 
dylanwadol yn y byd ar ôl hynny. 

Yn syth ar ôl cynnal yr etholiad yn yr Amerig 
cynhaliwyd Cynhadledd Plaid y Reform UK yng 
Ngwesty y Manor Park yng Nghasnewydd lle oedd 
cannoedd o bobl wedi ymgasglu i groesawu eu 
harweinydd Nigel Farage sef “ffrind” Trump yn ôl o’r 
Amerig ac yntau ar dân hefo’i gynlluniau i ddatblygu ei 
blaid mewn pryd i sicrhau llwyddiant yn yr etholiad ym 
Mae Caerdydd yn 2026! Felly, mae amser diddorol 
o’n blaenau yn y byd gwleidyddol yng Nghymru! 

Yn fy ngholofn y mis diwethaf soniais i am ymgais 
Cymru-Ohio 2018 i goffáu ymadawiad 36 o drigolion 
ardal Cilcennin i fyw yn yr Amerig yn 1818 a hynny o 
Aberaeron drwy godi cofeb yn yr harbwr yno ond 
cafwyd gwrthwynebiad i’r syniad am wahanol 
resymau ac felly rhoddwyd gorau i’r cynllun. 

Ond ers Eisteddfod Pontypridd mae Gorsedd y 
Beirdd wedi lawnsio apêl genedlaethol i sicrhau cofeb 
i Iolo Morganwg a sefydlodd yr Orsedd ar Fryn Briallu 
yn Llundain yn 1792 a’r gobaith ydy dadorchuddio’r 
gofeb yn Rhagfyr 2026 sef dau gan mlynedd ers 
marw Iolo a’i godi o bosibl yng Nghaerdydd. 

 Mae’r eglwys hynafol yn Llanilltud Fawr ym Mro 
Morgannwg yn y broses o godi £500,000 i drwsio’r to 
a’r fynedfa i’r eglwys. Mae hanes yr eglwys hon yn 
mynd nôl dros fil o flynyddoedd. Diddorol nodi mai yn 
yr eglwys hon y priododd y llenor Kate Roberts â 
Morris T. Williams gynt o’r Groeslon a ffrind mynwesol 
y bardd Prosser Rhys a achosodd dipyn o gynnwrf 
wrth ennill y goron yn Eisteddfod Pontypŵl yn 1924 
gyda’i gerdd hynod o feiddgar ar gyfer yr oes honno! 
Cynhaliwyd y briodas ar y 23

ain
 o Ragfyr 1928 hefo 

dim ond y ficer a dau dyst yn bresennol. Daethon nhw 
i fyw wedyn yn Rhiwbeina o 1929-1931. 

Tra’n byw yn Rhiwbeina odd Kate a Saunders Lewis 
yn llythyru â’i gilydd ac mae llyfr wedi ei gyhoeddi o’r 
llythyrau sef Annwyl Kate, Annwyl Saunders. Mae 
plac glas ar wal ei thŷ yn Lôn Isa yn Rhiwbeina yn 
cofnodi ei hamser yn byw yno cyn iddyn nhw symud i 
Donypandy ac oddi yno i Ddinbych ar ôl prynu Gwasg 
Gee a’r papur newydd Y Faner. Yn Ninbych buodd 
hi’n ymgyrchu i sefydlu Ysgol Gymraeg yn y dre sef 
Ysgol Twm o’r Nant a agorodd yn 1968. 

 Mae Wrecsam yn y newyddion eto y mis hwn gan 
i’r ddau actor o Galiffornia, sy’n gyd-berchnogion clwb 
pêl-droed Wrecsam, wedi prynu mwyafrif o 
gyfranddaliadau cwmni bragu sy’n cynhyrchu cwrw 
enwog Lager Wrecsam ac felly mae trefniadau ar y 
gweill rwan i symud i le mwy yn y ddinas er mwyn 
ehangu’r farchnad i leoedd fel yr Unol Daleithiau a 
Chanada! Does dim diwedd ar hanes Wrecsam nag 
oes a felly beth nesa fydd ei hanes tybed?! 

Yn ystod 2024 mae’r corff Oxford English Dictionary 
wedi ychwanegu deg gair Cymraeg at y rhestr o eiriau 
newydd ac ati yn yr iaith Saesneg a’r geiriau ydy 
Calennig, Iechyd Da, Ych a fi, Twp, Senedd, Cawl, 
Sglods, Mamgu, Tadcu a Taid! Odd y gair Nain eisoes 
ar restr flaenorol mae’n debyg! Tybed pa eiriau 
newydd fydd ar y rhestr yn 2025?! 

Mae’r pentre Eidalaidd Portmeirion ger Porthmadog 
a gynlluniwyd gan y Pensaer enwog Clough Williams 
Ellis wedi ymddangos yn y rhestr 2024 o’r llefydd 
glanmôr gorau ym Mhrydain a dod yn ail ar y rhestr 
fer tra daeth Penarth yn 57 a’r Barri yn 98! Ond ar ben 
y rhestr odd lle o’r enw Banburgh yn Northumberland. 
Chlywais i erioed sôn am y lle o’r blaen! 

Mae’r Seren Roc Mike Peters o Brestatyn Sir y Fflint 
yn Gymro balch ac yn brif leisydd yn y grŵp 
poblogaidd Yr Alarm. Ar hyn o bryd mae’n wynebu her 
arall yn ei hanes yn ymladd y salwch lymphoma sy 
wedi ei blagio ers pan odd o’n 36 oed. Mae’n 65 oed 
bellach. Eleni cafodd ryddhad o’r salwch ar ôl derbyn 
triniaeth therapi arbrofol ond yn anffodus y mis 
diwethaf dychwelodd y salwch. Rhaid ei edmygu am 
ei ddewrder a’i ysbryd di-ildio dros y blynyddoedd gan 
obeithio bydd y driniaeth arbrofol yn golygu daw haul 
ar fryn eto yn ei hanes. Mae’n dal mor benderfynol ag 
erioed ac yn llawn ffydd er gwaethaf popeth. 

Nadolig Llawen a Blwyddyn Newydd Dda i chi un 
ag oll, a gwela’i chi nesa yn 2025! 

Cadwch mewn cysylltiad â’r Dinesydd  

ar Twitter drwy ddilyn ein cyfrif  @DinesyddCdydd  

ac ar Facebook drwy ddilyn www.facebook.com/YDinesydd 

Ganol Tachwedd profodd dilynwyr tîm dynion 
Cymru noson wefreiddiol wrth i Gymru guro 
Gwlad yr Iâ o 4 - 1 yng Nghynghrair y 
Cenhedloedd. Er dechrau’n siomedig gan 
ildio gôl gynnar, cafwyd perfformiad gwych 
gan Gymru wedi hynny gyda goliau gan 
Harry Wilson, Brennan Johnson a dwy gan 
Liam Cullen yn sicrhau buddugoliaeth 
arbennig i Gymru. Ar yr un noson, bu 
canlyniad annisgwyl yn y gêm rhwng 
Montenegro a Thwrci gyda Montenegro yn 
ennill o 3 - 1 gan olygu fod Cymru wedi 
cipio’r safle cyntaf yng Ngrŵp 4 o’r ail haen i 
sicrhau dyrchafiad i haen uchaf y 
gystadleuaeth. Yn bwysicach mae 
goblygiadau positif iawn o ran cyrraedd y 
Cwpan y Byd nesaf gyda gêm ail gyfle bron 
yn sicr cyn i’r rowndiau rhagbrofol hyd yn 
oed gychwyn! 

Bu’r misoedd diwethaf yn rhai 
llwyddiannus iawn hefyd i dim Clwb Pêl-droed Cymric. 

Aled Biston sy’n cloriannu dechrau tymor campus. 

 Mae’r tymor hwn eisoes wedi bod yn un 
hanesyddol, a hynny drwy rediad yng Nghwpan 
Cymru. Fe wnaeth y Clwb gyrraedd y rownd gyntaf am 
y tro cyntaf yn ei hanes gyda buddugoliaeth o 2 - 1 yn 
erbyn Cwm Wanderers. Sgoriodd Dylan Price chwip o 
gôl ym munud olaf y gêm i sicrhau’r fuddugoliaeth. 

Yn y rownd gyntaf roedd Cymric wedi teithio i 
Dreherbert, sydd yn chwarae yn y drydedd haen. Er 
gwaethaf y gwahaniaeth o ddwy haen rhwng y clybiau 
roedd yn gêm gystadleuol a orffennodd yn 1 - 1, gan 
olygu ciciau o’r smotyn. Cymric oedd yn fuddugol oddi 
cartref a'i gwobr oedd gêm yn erbyn cyn-enillwyr 
Cwpan Cymru sef Llanelli yn yr ail rownd.  

Roedd torf o dros 300 wedi ymgynnull yn Ocean 
Park Arena i wylio’r ornest rhwng y ddau dîm yng 
nghanol mis Hydref. Dechreuodd yr ymwelwyr yn gryf 

gan sgorio ar ôl 15 munud, ond fe wnaeth Cymric greu 
cyfleoedd i sgorio cyn diwedd yr hanner. 1 - 0 oedd y 
sgôr hanner amser a Cymric yn dal yn y 
gystadleuaeth yn erbyn y tîm o’r Cymru JD South. Er 
gwaethaf ymdrechion Cymric fe sgoriodd yr ymwelwyr  
ddwy gôl yn yr ail hanner i sicrhau eu lle yn y rownd 
nesaf. 

Yng nghanol y rhediad yn y cwpan dechreuodd 
Cymric eu hymgyrch yn y gynghrair yn gryf trwy ennill 
chwech a chael un gêm gyfartal. 

Roedd hynny yn golygu safle haeddiannol ar frig y 
gynghrair ond roedd tair gêm heb fuddugoliaeth wedi 
arwain at y Clwb yn disgyn lawr y gynghrair. 

Wrth ysgrifennu’r cyfraniad hwn ar 25 Tachwedd, 
mae’r clwb newydd guro Cardiff Bay Warriors ac yn y 
drydedd safle yn y gynghrair, wedi chwarae dwy gêm 
yn llai na’r ddau uchaf. 

Colofn Chwaraeon Hywel Owen 

Clwb Pêl-droed  Cymric 

Cymru 4 - 1 Gwlad yr Iâ 

Colofn Natur 

Gethin Jenkins-Jones 

Wedi dau ddegawd (a mwy) o frwydro ffyrnig yn y 
llysoedd am ddyfodol llynnoedd dŵr Llanisien a 
Llysfaen, a blynyddoedd o wahardd ymwelwyr, 
agorwyd y ddau unwaith eto i’r cyhoedd haf llynedd. 
Flwyddyn yn ddiweddarach, mae Llanisien yn fwrlwm 
o weithgareddau dŵr hamdden a chymunedau 
newydd, ac mae’r naturiaethwyr unwaith eto yn gallu 
mwynhau bywyd gwyllt y llynnoedd (yn enwedig 
Llysfaen). Wedi sbel hir yn edrych ar yr adar trwy 
wagleoedd bach yn y ffens ddur, gadarn a fu’n sefyll 
yno am ran swmpus y 2010au, dwi’n edrych ymlaen at 
adara lawer haws o hyn ymlaen! Ond er bod dros 
flwyddyn wedi mynd heibio ers i’r lle ailagor, dim ond 
rhai wythnosau yn ôl yr es i yno am y tro cyntaf wedi’r 
ail-agor. Pwrpas yr ymweliad oedd cynnal cwpl o 
sesiynau i’r cyhoedd ar adnabod adar y gwlypdir.  

Fel pob sesiwn adnabod adar, gwir fwriad y 
sesiynau yma oedd bod tu fas gymaint â phosib er 
mwyn i bawb fwynhau'r rhywogaethau a geir yno ac i 
adeiladu eu sgiliau adnabod. Ond penderfynais fwcio 
ystafell yn y ganolfan hefyd, rhag ofn i ni gael tywydd 
gwael. Roedd hyn yn sicr yn syniad da, oherwydd pwy 
ddaeth y diwrnod hwnnw oedd storm Bert! Wedi ei 
weld o ychydig ddiwrnodau yng nghynt ar y 
rhagolygon tywydd, paratois gyflwyniad byr am yr 
adar sydd i’w gweld ar y llynnoedd, a sut i’w 
hadnabod gyda fy nhad.  

Crëwyd y llynnoedd hyn yn yr 1880au, a thros y 
ganrif a hanner ddiwethaf mae stori adara'r lle wedi 
bod yn un newidiol a diddorol. Yn bennaf yn fagned ar 
gyfer hwyaid, maent hefyd wedi denu sawl 
rhywogaeth od ac annisgwyl, yn cynnwys sawl math o 

adar y môr fel yr hugan ac aderyn drycin Manaw wedi 
stormydd cryf, a sawl aderyn rhydio o America a 
gollodd eu fordd wrth fudo. (Dwi’n cofio gweld pibydd 
smotiog o Ganada yno yn 2008, ac yna bwyta siocled 
a oedd yn draddodiad ar ôl canfod aderyn newydd!) 
Pan ddraeniwyd Llanisien ddegawd yn ôl, yn sydyn 
daeth yn fan arbennig ar gyfer rhywogaethau fel y 
gïach (efo dros 200 yn gaeafu yno un gaeaf) a’r 
pibydd gwyrdd. Heddiw, efo’r llynnoedd yn ôl i’w 
sefyllfa gynt, maent unwaith eto yn denu hwyaid yn 
bennaf, er mewn niferoedd llai heddiw. 

Y Sadwrn hwnnw, a hithau’n bwrw’n drwm a'r gwynt 
yn cryfhau, cyn cychwyn sesiwn y bore, edrychais 
allan o ystafell y ganolfan i weld pa adar oedd yn 
ymdopi â’r tywydd ofnadwy.  Gan fod llyn Llanisien yn 
aml yn brysur efo sawl gweithgaredd hamdden (er nid 
y diwrnod hwnnw!) nid oeddwn yn synnu gweld llawer 
llai o adar ar y dŵr na llyn Llysfaen, er roedd sawl 
gwyach fawr gopog i’w gweld rhwng yr heidiau mawr 
o wylanod. Mae ambell i bâr yn nythu ar y safle pob 
gwanwyn, ond dwi’n amau bod rhan fwyaf o’r rhai yma 
wedi dod o Barc y Rhath lle maent yn nythu mewn 
niferoedd reit mwy. Gan symud i sganio ar lyn 
Llysfaen, roedd llawer mwy o bethau i’w gweld. Roedd 
dwsinau o gwtieir, a rhyngddynt roedd sawl hwyaden 
gopog. Roedd hefyd sawl gwyach fach yn eu plith, yn 
treulio’r rhan fwyaf o’u hamser yn deifio am fwyd. 

Daeth tua 10 o bobl i sesiwn y bore, a nifer tebyg ar 
gyfer y prynhawn, ac er bod y tywydd yn ffyrnig tu fas, 
roedd yn braf iawn dod i’w hadnabod a’u cael i 
ymarfer eu sgiliau drwy gyfrwng sawl gweithgaredd. 
Wedi’r cyflwyniad, aethom draw i’r guddfan adar, lle 
gwelsom adar eraill fel y pibydd cyffredin (sydd yn sicr 
ddim yn gyffredin yn ystod y gaeaf), mulfrain, ac un 
hwyaden bengoch ym mhlith yr hwyaid a’r elyrch. Tua 
ugain mlynedd yn ôl roedd modd gweld sawl dwsin o’r 
hwyaid yma yn gaeafu ar y llynnoedd (efo haid fawr o 
137 yn 2003). Efo amodau cynhesach yn ystod ein 
gaeafau, mae’r rhan fwyaf ohonynt bellach yn gaeafu 
ar y cyfandir.  

Pan ddaeth y prynhawn, roedd yr amodau hyd yn 
oed yn waeth, ac yn y pendraw nid aethom allan o 
gwbl! Ond dwi’n edrych ymlaen at gynnal sesiwn neu 
ddau yna eto yn y dyfodol. I mi, mae’n deimlad neis a 
phwerus cael pobl newydd i fwynhau bywyd gwyllt, ac 
os oes corwynt yn chwythu y tro nesaf, byddai siŵr o 
fod am gynnal y sesiynau beth bynnag! 

 

Sesiwn Adnabod Adar 

Llynnoedd Llanisien / Llysfaen 

Â’r gaeaf yn dechrau gafael erbyn hyn, cofiwch roi bwyd allan yn yr ardd i’r adar bach i’w helpu i 
oroesi’r gaeaf. 

Cofiwch hefyd am arolwg blynyddol yr RSPB ‘Gwylio Adar yr Ardd 2025’. Bydd yr arolwg yn 
cymeryd lle dros benwythnos 24 - 26 Ionawr. Cyfle i chi eistedd yn ôl ac ymlacio er mwyn gwylio 
a chyfrif yr adar a ddaw i’ch gardd. Dyma weithgaredd hyfryd i’w wneud gyda’r plant a’r wyrion ac 
mae’n gyfle gwych i gyflwyno byd natur iddynt. Gol. 

Ein gwestai ym mis Tachwedd oedd y Prifardd Aled 
Gwyn o'r Eglwys Newydd, un o Fois Parc Nest. Mae ei 
deulu'n adnabyddus i lawer oherwydd y doniau 
llenyddol arbennig sydd wedi cyfrannu mor helaeth i 
fywyd diwylliannol Cymru.  

Ar ôl astudio ym Mhrifysgol 
Cymru, aeth yn weinidog gyda'r 
Annibynwyr. Dechreuodd fel 
gweinidog ifanc yn Eglwys 
Henllan Amgoed ym mis Medi 
1966. Gwasanaethodd hefyd fel 
cynghorydd sir dros Blaid 
Cymru. Symudodd i Gapel Soar 
Maes-yr-haf, Castell-nedd, yn 
1976. Yna daeth yn 
newyddiadurwr gyda BBC 
Radio Cymru a chafodd brofiad 
hefyd o gyfieithu i'r Gorfforaeth. 
Yn 1995 enillodd y Goron yn 
Eisteddfod Genedlaethol Cymru 
Bro Colwyn am bryddest a 
ddeilliodd o brofedigaeth drist, 
sef colli wyres fach yn y teulu.  

Cawsom noson i'w chofio yn 
ei gwmni. Yn ei dafodiaith 
hyfryd rhannodd lu o atgofion 
difyr. Un o uchelfannau'r sgwrs 
oedd yr hyn a ddywedodd ein 

gŵr gwadd am yr Eisteddfod Genedlaethol ym 
Mhontypridd ym mis Awst eleni. Soniodd am y cysur 
a'r wefr a gafodd yn yr eisteddfod honno, ac 
esboniodd pa mor werthfawr oedd y gwahanol 
eisteddfodau iddo ef a'i frodyr dros nifer o 
flynyddoedd.  

Yng nghartref y teulu ger Castellnewydd Emlyn 
roedd anghenion y fferm, Parc Nest, yn mynnu sylw a 
gwaith. Serch hynny, nid oedd angen perswadio'r 
brodyr i gefnogi eisteddfodau ymhell ac agos. 

Dechreuodd profiad Aled o 
eisteddfota yn ifanc, gyda'i frodyr 
Jim a John, wrth i'w mam eu 
tywys o eisteddfod i eisteddfod ar 
fws a thrên a 'pick-up'. Ac o'r 
Eisteddfod Genedlaethol yn 
1947, ym Mae Colwyn, hyd 
heddiw, cawsant lu o brofiadau 
gwerth chweil. Enwodd Aled 
Gwyn rai o sêr y Genedlaethol a 
gyfarfu, er enghraifft, Dewi Emrys 
a William Morris. I gloi, 
adroddodd un o'i ddarnau doniol, 
ac yn sŵn chwerthin a 
chymeradwyaeth y daeth y noson 
i ben. 

Arfon Haines Davies, fydd ein 
gwestai ar nos Fercher 8 Ionawr,  
2025 am 7.30pm yn Eglwys Crist, 
Heol Isaf, Radur CF15 8AL. Bydd 
croeso cynnes i aelodau newydd. 

  Mary Nicholas 

Merched y Wawr  
Bro Radur 

 

Cawson ein diddanu unwaith eto gan Trystan a Siân 
Francis. Rydym yn ddiolchgar iawn iddynt am roi o’u 
hamser prin a hwy mor brysur, Siân erbyn hyn wedi 
dechrau cwmni Creu Perfformio i blant 5 i 10 oed, sy’n 
cwrdd yn ysgol Melín 
Gruffydd, gyda 80 o blant 
yn mynychu. Mae Trystan 
yn trefnu Clwb carco ar ôl 
ysgol i blant ysgolion 
Cymraeg. 

Mae Siân yn ysgrifennu 
Albwm ar hyn o bryd a 
bydd cân Nadolig “Nadolig 
Llawen i chi” allan ar 1 
Rhagfyr.  

Ar fore Llun 15 
Rhagfyr, bydd Trystan â 
Siân yn canu 
caneuon  Nadolig yng 
Nghapel Bethel Rhiwbeina 
am 11.15. Mae’r gyngerdd 
wedi ei drefnu gan Menter 
Caerdydd. 

Yn ein cyfarfod, canodd 
Trystan gân Eidaledd 
‘Volare’ a  ‘Y Cymro’, 
Meirion Williams a Siân yn 

canu ‘Trwyddo Ef’, cyfieithad Gwenda Francis o gân 
Sbaeneg a ‘Rwyf yn dy garu di’, cyfieithiad o ‘I can’t 
help falling in love with you’ a ‘Cerdda ymlaen’ - cân a 
ysgrifennodd Siân am gyngor a gafodd gan ei thad. 
Canodd y ddau y gân ‘Un dymuniad’ a ‘Calon Lân’ ar 
dôn The Rose, Bet Midler. 

Ar diwedd y bore ymunodd 
pawb i ganu ‘Milgi, milgi ‘a 
‘Moliannwn’. 

Am wledd, pawb wedi 
mwynhau. 

Buom yn cael gwledd 
arall  ar ddydd Mercher olaf mis 
Tachwedd, pan aeth nifer dda i’r 
Butchers Rhiwbeina am bryd 
blasus, a phawb wedi eu plesio. 
Ar fore Mercher, 11 Rhagfyr, 
cynhelir gwasanaeth Nadolig 
Aelwyd Hamdden yng Nghapel 
Bethel Rhiwbeina. 

Byddwn yn cyfarfod ym mis 
Ionawr ar fore Mercher 15 
Ionawr am 11 yng nghapel 
Bethel, a chawn sgwrs gan y 
cerddor Geraint Lewis. Croeso i 
aelodau newydd.  

Am fwy o fanylion cysylltwch â 
Beth Killen 02920 566508.  

Aelwyd Hamdden  

https://cy.wikipedia.org/wiki/BBC_Radio_Cymru
https://cy.wikipedia.org/wiki/BBC_Radio_Cymru

GM Notebooks yn Lansio’i  
‘Cymraeg a Phaned’ Cyntaf  -  

Menter Rhad ac Am Ddim  
i Ddysgwyr Cymraeg 

 
Mae GM Notebooks yn falch o gyhoeddi llwyddiant eu 
digwyddiad cyntaf ‘Cymraeg a Phaned’, menter 
gyffrous a’i diben yw dod â dysgwyr Cymraeg at ei 
gilydd o bob cwr o’r byd. Trefnwyd y sesiwn rhad ac 
am ddim gan Gwilym, perchennog GM Notebooks a 
myfyriwr 18 oed sy’n astudio Cymraeg a Ffrangeg ym 
Mhrifysgol Caerdydd. Dechreuodd y fenter i gefnogi 
dysgwyr eraill i ymarfer Cymraeg mewn lleoliad 
anffurfiol. 

Cafodd y sesiwn 15 o ddysgwyr annwyl i ymuno 
â’r alwad rhithwir o bob rhan o’r byd, gyda’r mwyafrif 
ohonynt yn dod o Gymru, a chroesawyd dysgwyr eraill 
o’r Unol Daleithiau hefyd. Mae ‘Cymraeg a Phaned’ yn 
cynnig cyfle i ddysgwyr sgwrsio’n Gymraeg gyda’i 
gilydd, gan dorri’r rhwystrau trwy ddarparu amgylchedd 
gynnes a chefnogol.  

“Dechreuais GM Notebooks gyda’r nod o helpu 
eraill ar eu taith iaith Gymraeg, ac rwy’n falch iawn o 
weld y fenter hon yn cael ymateb mor frwd,” meddai 
Gwilym. “Roedd yn wych gweld pobl yn cysylltu, yn 
ymarfer eu Cymraeg, ac efallai’n gwneud ffrindiau 
newydd o wahanol rannau o’r byd.”  

Mae’r fenter yn hollol am ddim, gan ei gwneud yn 
hygyrch i bawb, beth bynnag fo lefel eu Cymraeg. P’un 

a ydych yn dechrau neu’n fwy rhugl, mae ‘Cymraeg a 
Phaned’ yn lle perffaith i siarad yn Gymraeg heb 
unrhyw bwysau. 

I ddysgwyr sydd am ymuno â’r sesiwn nesaf, mae 
Gwilym yn eich gwahodd i bleidleisio ar ddyddiad sy’n 
gweithio orau i chi trwy’r ddolen ganlynol: https://
calendly.com/d/crbw-shn-2f5/cymraeg-a-phaned-2-gm-
notebooks 

I gael mwy o wybodaeth am GM Notebooks a beth 
rydyn ni’n wneud, ewch i www.gmnotebooks.co.uk 

    Gwilym Morgan 

Gyda’r gangen yn cwrdd yn y prynhawn am y tro 
cyntaf eleni, roedd yn braf gweld nifer fawr o’n 
haelodau yn bresennol i wrando ar ein siaradwraig 
wadd Jo Knell o siop lyfrau Cymraeg Cant a Mil. 
Ganwyd Jo ym Mrsyte, a dechreuodd ddysgu’r 
Gymraeg yn ei 20iau pan oedd yn byw yng 
Nghaerdydd. Yn 1991 cydnabuwyd ei llwyddiant pan 
gafodd ei henwi’n Ddysgwr y Flwyddyn yn Eisteddfod 
Genedlaethol Bro Delyn. 

Yn 2014, ar ôl gweld bod 
angen am siop lyfrau Cymraeg 
ar ochr ddwyreiniol y ddinas, 
mentrodd Jo i agor siop yn 
100 Whitchurch Road ‒ dyna 
ble cafodd yr enw Cant a Mil. 
Ddeng mlynedd yn 
ddiweddarach, cymerodd gam 
mawr wrth symud i adeilad 
mwy yn 11 Whitchurch Road. 
Mae’r penderfyniad wedi bod 
yn llwyddiant mawr. Gan fod y 
siop yn fwy amlwg, mae’n 
denu mwy o gwsmeriaid a 
phawb yn hoffi’r ffaith bod 
mwy o le i arddangos yr holl 
nwyddau sydd ar werth. 

Esboniodd Jo rywfaint am y pethau a gyfrannodd at 
lwyddiant y fenter. Rhoddwyd hwb i’r siop gan yr 
Eisteddfod Genedlaethol yng Nghaerdydd yn 2018 ac 
Eisteddfod yr Urdd yn fuan wedyn. Ond efallai mai’r 
cam pwysicaf oedd ailwampio eu gwefan ar ddechrau 
2020, yn union cyn dyfodiad Covid. Pan ddechreuodd 
y pandemig roedd galw mawr am lyfrau addysgol a 
llyfrau darllen i blant. Mae llwyddiant y wefan wedi 
parhau gyda chwsmeriaid yn archebu o bob rhan o’r 
Deyrnas Unedig ac weithiau o dramor hyd yn oed. 

Mae Cant a Mil yn gwerthu llyfrau ail-law hefyd, yn y 
siop ac ar y wefan, ac yn cynnig bwndeli o lyfrau am 
bris gostyngedig, sy’n berffaith i grwpiau darllen.   

Mae’r siop ar agor o ddydd Mawrth i ddydd Sadwrn 
ac mae croeso i bawb alw heibio a phori drwy doreth 

o lyfrau ac anrhegion. 
Cynhelir sesiwn Paned a 
Sgwrs bob dydd Mercher 
rhwng 1pm a 2.30, sy’n 
gyfle i ddysgwyr a 
siaradwyr Cymraeg 
gymdeithasu a sgwrsio’n 
naturiol yn yr iaith.   

Daeth Jo â detholiad 
eang o lyfrau a nwyddau i’r 
cyfarfod, a gan fod y 
Nadolig ar y gorwel, bu’r 
aelodau wrthi’n chwilota’n 
hapus ar ddiwedd y sgwrs. 

 Joy Davies 
 

Merched y Wawr  
Caerdydd 

https://calendly.com/d/crbw-shn-2f5/cymraeg-a-phaned-2-gm-notebooks
https://calendly.com/d/crbw-shn-2f5/cymraeg-a-phaned-2-gm-notebooks
https://calendly.com/d/crbw-shn-2f5/cymraeg-a-phaned-2-gm-notebooks

Dorothy Rhiannon Evans 

1932- 2024 

 

Dychmygwch ddarn o lastig. I Rhiannon Evans, 
roedd lastig yn cyfleu ystyr bywyd! Credai 
Rhiannon mai hanfod bywyd oedd tynnu lastig ein 
byw i’w bendraw; tynnu nes cael cymaint o stretsh 
â phosib: profi, mwynhau, llwyddo, rhoi, cyfrannu 
cymaint â phosib i fywyd, i’w pherthynas ag eraill, 
ei phriodas, ei phlant a phlant y plant, y teulu mwy 
estynedig; cyfeillion, cymdogion a chyd-aelodau 
o’r capel, plant ei gofal yn y dosbarth, hyn oll heb 
anghofio … yr ardd. 

 Yn brawf o hyn, ystyriwch y ffaith fod 
meddygon Ysbyty’r Waun wedi awgrymu mai o 
gwmpas tair wythnos i fis oedd gan Rhiannon yn 
weddill i fyw. Roedd y lastig eisoes yn dynn. Aeth 
adre’ o’r ysbyty i’r tŷ yn Elm Grove; a rywsut, 
rywbryd yn y cyfnod hwnnw’n fuan ar ôl 
dychwelyd, penderfynodd Rhiannon nad oedd tair 
wythnos yn ddigon - roedd ychydig rhagor o 
stretch yn y lastig. Felly y bu, tynnwyd wythnosau 
rhagor o stretsh o lastig ei byw a’i bywyd: digon o 
amser iddi gael lapio haenen arall o gariad cynnes 
a chyfoethog yn dynn am ei phlant a phlant y 
plant. Gosodwyd pethau mewn trefn. Mynegwyd 
yr hyn oedd angen ei fynegi; bu diolch, dathlu, 
dangos, datgan. Hyn oll, yn stretsho’r lastig. 

 Wrth eistedd gyferbyn â Rhiannon yn Heol 
Don, sylwais fod ganddi fwclis; hanfod y mwclis 
oedd cwlwm. 

 Gwyddai Rhiannon am bwysigrwydd clymu a 
chynnal cwlwm mewn bywyd. Cwlwm bro a 
magwraeth i ddechrau. Bu taith Rhiannon o 
gymuned Llanddeiniol a’r aelwyd yn Glancarrog i 
Gaerdydd yn antur o newid: hi’n newid, ei 
hamgylchiadau’n newid, y byd yn newid. Ond, neu 

efallai wir, yn union oherwydd pob newid, 
gwrthododd lacio, heb sôn am ddatod cwlwm ei 
pherthynas â bro ei mebyd. Cadwodd gysylltiad 
byw a real â’i theulu estynedig, gan iddi wybod 
mai ymddatod a wnawn wrth ddatod cwlwm 
gwreiddiau, cynefin a chartref. 

 Gwyddai Rhiannon am bwysigrwydd cwlwm 
cyfeillgarwch. Deallai beth oedd gwerth 
cyfeillgarwch. Cynhaliodd, a chynhaliwyd hi gan 
drwch o gyfeillion: cyfeillion bore oes, ie a 
chyfeillion newydd: bu cyfeillion yn gefn iddi, a 
hynny gan iddi gefnogi ei chyfeillion, trwy’r llon a’r 
lleddf, fel ei gilydd. Bu Rhiannon yn cynnal 
cyfeillgarwch, yn cadw cyswllt, yn creu cadwyn, yn 
clymu cwlwm. Gwyddai Rhiannon mai dawn i’w 
ymarfer yw cyfeillgarwch. Cwlwm sydd yn datod 
ohono’i hun yw’r cwlwm rhwng ffrindiau heb ofal, 
dycnwch ac ymroddiad. 

 Gwyddai Rhiannon am gwlwm ffydd a chred. 
Roedd hi’n rhan annatod o gymuned ffydd Eglwys 
Minny Street. Chwith iawn fydd meddwl am Minny 
Street hebddi. Roedd hi’n gyson gefnogol ohonom 
- o’r ieuengaf i’r hynaf. Roedd ym mhob peth, a 
thros bob peth: mawr ein diolch iddi. 

 Cwlwm addysg ac addysgu, hyfforddiant a 
hyfforddi. Chwip o athrawes dda oedd Rhiannon. 
Yr hyn sydd yn gwneud athro da yn athro arbennig 
ydi’r gallu i ddysgu plant a phobl ifanc i ddysgu. 
Gwyddai Rhiannon beth oedd ystyr y 
cymal Dysgwyr Gydol Oes, cyn i neb fathu’r 
ymadrodd. Gwyddai hon i’r blewyn sut oedd plant 
yn dysgu ac fe’u dysgodd felly mewn ffordd a 
oedd yn magu ynddynt awydd i ddysgu rhagor. 
Roedd ganddi’r ddawn i ysgogi ac ysbrydoli ei 
disgyblion. Oherwydd hyn oll, roedd hefyd yn 
chwip o hyfforddwraig llefaru: unigolion a phartïon 
llefaru dirifedi wedi’i stretsho ganddi i’w pendraw 
eithaf i gyfleu ystyr llwyr a llawn y darn gosod. 

 Gwyddai Rhiannon am bwysigrwydd eithaf 
cwlwm teulu: Rhys a Siân, Betsan a Dylan, Jâms 
ac Anna G, Anna a Gwion, Manon a Madog a 
‘bwmp’ - gair Rhiannon gyda llaw am y bywyd 
newydd yr oedd Anna’n disgwyl adeg yr angladd. 
Rhown ddiolch am hyd, lled, uchder a dyfnder 
cyfraniad Rhiannon ac Alun.  Anodd sôn am un 
heb y llall mewn gwirionedd - bu Rhiannon yn gefn 
iddo yntau, ac yntau’n gefn i Rhiannon. Priodas 
swynol, cydgordus, gyfoethog fu hon. Mawr ein 
diolch yma yng Nghaerdydd a ledled Cymru am 
gael adnabod y ddau, mawr ein diolch am 
gyfraniad - mewn sawl dull a modd - y naill a’r llall, 
y naill fel y llall, y naill gyda’r llall. Cwlwm teulu, 
cwlwm cariad, cwlwm na ellir ei ddatod. Carodd 
Rhiannon ei phriod a’i theulu’n angerddol. 

 Bu Rhiannon ar hyd ei hoes, ym mhob dull a 
modd, yn gweithio, yn ddyfal a dygn, i gynnal a 
chadw cwlwm teulu a chyfeillgarwch, addysg ac 
addysgu, ffydd a chred. Ym mhob dull a modd, ar 
hyd ei hoes bu’n ymarfer ffydd, gobaith a chariad; 
cysylltiadau bro a mebyd. Y pethau hyn oedd yn ei 
chynnal hi, y pethau hyn y bu hi yn cynnal. Dyna a 
wnaeth Rhiannon, dyna oedd hanfod ei ffydd a’i 
chred: byw bywyd yn llwyr, llawn a llawen: 
stretsho’r lastig hyd y pen. 

  Owain Llŷr Evans 

Nos Wener 8 Tachwedd, 
cafwyd sgwrs hynod ddifyr 
gan T Robin Chapman, 
Prifysgol Aberystwyth, 
dan y teitl  '"Ni bu’r awdur 
erioed yn Affrica": Islwyn 
Ffowc Elis, Tabyrddau’r 
Babongo a Chymru 1961', 
fel rhan o ddathliadau 
canmlwyddiant geni'r 
awdur. Amcan y sgwrs 
oedd ceisio 'lleoli' un o 

nofelau lleiaf adnabyddus Islwyn Ffowc drwy edrych 
arni o dri safbwynt. Trafodwyd y diddordeb yn y 
cyfandir o safbwynt ffuglen Saesneg yn y cyfnod wrth 
i wledydd Affrica ennill annibyniaeth; nodwyd y newid 

a welwyd yr un pryd o ran 
cenedlaetholdeb Cymreig, a synio 
am Gymru fel 'trefedigaeth'; ac 
ystyriwyd lle'r nofel yn hanes 
personol a llenyddol Islwyn Ffowc 
ei hun. Cynigiwyd y diolchiadau 
gan y llywydd anrhydeddus E 
Gwyn Matthews. 

Os am ymuno â chyfarfodydd 
Cymrodorion Caerdydd cysyllter â 
cymrodorioncaerdydd@gmail.com  

Ar nos Lun 18 Tachwedd croesawodd ein Cadeirydd 
Iona Edwards yr aelodau i’r cyfarfod ar noson mor 
stormus, ac yn arbennig ein siaradwr am y noson sef 
y llais a’r wyneb 
adnabyddus o fyd y 
teledu, Arfon Haines 
Davies. 

Yn ei gyflwyniad 
diymhongar aeth Arfon â 
ni ar daith o atgofion 
amrywiol, ac fel “Mab y 
Mans“ roedd yr atgofion 
hynny yn cwmpasu byd y 
capel, mudo a byd 
addysg. Yn wir bu’n byw 
mewn sawl lle yn y de a’r 
gogledd ond y dyddiau 
oedd yn sefyll allan oedd 
ei gyfnodau yn ysgolion 

Cymraeg Aberystwyth, Ardwyn, a Glan Clwyd, a 
dylanwad ac effaith yr athrawon hynny. Roedd ei 
ddawn i adrodd hanesion y troeon trwstan yn ddifyr a 
doniol, yn ysgogi llawer o chwerthin a mwyniant, a’r 
digwyddiadau yma yn ran ffurfiol o’i gymeriad. 

Wedi dyddiau ysgol aeth ymlaen i Goleg y 
Drindod, Caerfyrddin a chyfnod fel athro, cyn ymuno â 
staff Cwmni Teledu Harlech fel cysylltydd rhwng 

rhaglenni i ddechrau ac yna fel 
cyflwynydd i raglenni amrywiol 
gan deithio’r byd yn rhinwedd ei 
swydd. 

Wrth gloi diolchodd am ei yrfa 
a chael cyfle i deithio a chwrdd â 
chymaint o bobl amrywiol a 
diddorol. 

Diolchwyd i Arfon am ei sgwrs 
hynod ddifyr, cartrefol a hwyliog, 
ac roedd ymateb brwdfrydig y 
gynulleidfa yn cadarnhau y 
mwyniant.   
           Dilwyn Jones 

Cymdeithas Gymraeg 
Rhiwbeina 

Cyfarfu Cylch Cinio Cymraeg Caerdydd ym mis 
Tachwedd, a’n siaradwr gwadd oedd Efa Gruffudd 
Jones. Cawsom hanes ei gyrfa amrywiol a diddorol 
cyn iddi ddisgrifio agweddau o’i gwaith pwysig fel 
Comisiynydd Y Gymraeg. Mae’n amlwg yn swydd 
amlweddog, o ddelio â chwynion, craffu ar bolisїau 
Llywodraeth Cymru, i gynnig cymorth ac arweiniad i 
unrhyw sefydliad sydd am ddatblygu y Gymraeg 
mewn unrhyw agwedd o’u gwaith. Amlinellodd y 
camau breision sydd wedi digwydd dros y 30 mlynedd 
ddiwethaf o safbwynt codi statws a lle’r Gymraeg 
mewn deddfwriaeth, ond nododd bod heriau mawr yn 
parhau i ddatblygu’r Gymraeg ym mhob agwedd o 
fywyd. Y neges bwysig inni i gyd oedd y dylem 
ddefnyddio’r Gymraeg bob amser pan yn cysylltu â 
chyrff cyhoeddus, hawlio budd-daliadau a thalu ein 
biliau a’n trethi yn Gymraeg! Os ydym wedi cael 

profiadau chwithig parthed y Gymraeg, wel mae 
croeso inni gysylltu â Swyddfa’r Comisiynydd, mae 
yna bobl sy’n barod i ymchwilio i’n cwynion.  

Cynhelir ein cyfarfod nesaf ar 3 Chwefror a’n 
siaradwr gwadd fydd Mr Alun Wyn Bevan. Croeso i 
unrhyw un ymuno gyda ni drwy gysylltu â Cylch 
cinio@gmail.com i sylw Paul Morgan. 

 Cylch Cinio  
Cymraeg Caerdydd 

Cymrodorion Caerdydd 

Lynn Davies ac  
Arfon Haines Da\vies 

Efa Gruffudd Jones  

a Wyn Rees 

mailto:cymrodorioncaerdydd@gmail.com

Pobol y Rhigwm  
Dyw’r beirniad ddim hyd yn oed wedi anfon llythyr at 
Santa, eto, ond mae ei hosan eisoes yn llawn dop â 
thribannau Nadoligaidd! Daeth dim llai nag un cynnig 
ar bymtheg i law! Mae’n destun balchder bod cymaint 
o fynd ar y triban – un o fy hoff fesurau – ond mewn 
cystadleuaeth boblogaidd, mae’n rhaid wrth hollti 
blew, wrth gwrs! O ystyried maint y casgliad, teimlaf 
mai cymwys yw rhannu’r cynigion i dri dosbarth. Mân-
bethau sy’n eu gwahaniaethu, mewn gwirionedd, ond 
cystadleuaeth yw hon, wrth gwrs, ac mae’n rhaid 
pennu teilyngdod mewn rhyw fodd! 

Dosbarth 3 
Mynegiant fymryn yn herciog, yn hytrach na diffyg 
gweledigaeth sy’n golygu bod Asyn, Twrci, Hwyl yr 
Ŵyl ac Wrth y Preseb yn y dosbarth hwn. Er eu bod 
nhw’n cynnwys y nifer cywir o sillafau, i’r glust, dyw 
llinellau fel ‘gwario, lapio a dathlu’ a ‘baban a roed ar 
wely gwair’ ddim yn taro deuddeg (darllenwch hi’n 
uchel, mae’n rhaid dweud ‘ba-ban a roed’ i gynnal y 
rhythm, ond ar y sill gyntaf mae’r pwyslais naturiol). 
Gwaetha’r modd, mae llinellau gwamal o’r fath yn 
amlygu eu hunain mewn penillion pedair llinell! Oni 
bai am hynny, mae yma dribannau canmoladwy. 

Dosbarth 2 
Cystal i fi gyfaddef mai chwaeth bersonol yw’r ffactor 
diffiniol o’r cam hwn ymlaen (oni bai am ddau eithriad, 
ond mwy amdanyn nhw’n hwyrach!). Mae bron i 
hanner y tribannau’n hawlio’u lle yn y dosbarth hwn, 
ac mae pob un wedi’u saernïo’n ofalus. Yn y bôn, dy’n 
nhw ddim wedi llwyddo i’m cyffroi cymaint â’r pump a 
gyrhaeddodd y brig. Crynodeb syml o Stori’r Geni sy 
yn nhriban Buwch, ac er nad yw’r sylwedd yn 
arbennig o wreiddiol, mae yma dribanwr medrus. Mae 
Nadolig llawen wedi mynd i drywydd Beiblaidd iawn, 
ac wedi llwyddo i fyfyrio ar agweddau o Stori’r Geni’n 
syndod o dwt mewn pedair llinell. Crafog yw triban 
Simeon – os deallais yn iawn, mae’n cyfleu’r syniad o 
ganolbwyntio ar ddiniweidrwydd y preseb, yn hytrach 
nag arwyddocâd y Groes (yn wahanol i Nadolig 
llawen, rwy’n amau nad oedd pedair llinell cweit yn 
ddigon i Simeon gyfleu’i neges!). ‘Ai heddiw, tybed’, 
gofynna Dafad, ‘gofiwn ni am gri y Baban Iesu?’ 
Triban twt, gresyn ei fod yn cyfeirio at Joseff fel 
‘Joe’ (prinder sillafau, dybiwn i)! Mae ymgais Caerau’n 
cloi fymryn yn henffasiwn i’m chwaeth i, ond mae’r 
ddwy linell agoriadol – ‘awn eto draw i’r preseb ac 
edrych ar yr wyneb’ – yn argyhoeddi.  

Nawrte, dyma air am y ddau eithriad. Tybed a yw 
Ceffyl yn gynganeddwr? Dyma’i ddwy linell olaf:  

A seren uwch ei wely Ef. 
“Tangnefedd”, seinia’r angel. 

Fe sylwch fod Ceffyl wedi llunio’r odl gyrch ofynnol 
gan ddefnyddio’r ‘ef’ yng nghanol y gair ‘tangnefedd’, 
yn hytrach na’r ‘edd’ ar ei ddiwedd. Wn i ddim beth i’w 
wneud o hynny! Pan fydd rhywun yn llunio 
cynghanedd Lusg, yr hyn sy o dan yr acen yng ngair 
ola’r llinell sy’n ffurfio’r gyfatebiaeth ar sail yr odl, ac 
yn hynny o beth, mae Ceffyl yn llygad ei le! Fodd 
bynnag, heb eisiau swnio’n ormod o burydd, mewn 
triban, mae rhywun yn reddfol yn edrych am yr odl yn 
nherfyniad y gair ei hun, yn hytrach nag ar sill 
benodol. Edmygaf y dyfeisgarwch, serch hynny! Mae 
triban Maesllyn yn ffinio’n agos iawn â’r dosbarth 
cyntaf. Mae’n llwyddo i gyfleu’r hen, hen syniad o 
gyferbynnu’r Nadolig cyntaf a’r Nadolig modern yn 

gynnil ac yn wreiddiol. Fodd bynnag, mae ’na lithriad 
gramadegol yn y linell agoriadol, sef ‘er gwylio y 
newyddion’ – ‘er gwylio’r newyddion’ sy’n gywir, ond 
fe fyddai hynny’n sathru ar y patrwm sillafau, wrth 
gwrs. Mewn cystadleuaeth a ddenodd gynifer, 
gobeithio bod Maesllyn yn deall yr angen i ddidoli. 

Dosbarth 1 
Fel y mae’n siŵr ichi synhwyro yn sgil fy sylwadau am 
ymgais Maesllyn, gwreiddioldeb sy wedi peri i’r pum 
triban a ganlyn gyrraedd y brig. Hynny, a’m chwaeth 
bersonol innau.  

Aeth blwyddyn arall heibio. 
Mae’n Ddolig unwaith eto. 
Boed ichwi brofi naws yr Ŵyl – 
Ei gwefr, ei hwyl a’i chyffro. 

   2024 
Fe fyddwn i’n galw hwn yn driban gorffenedig. Mae’n 
llifo’n wych, yn rhwydd ei fynegiant ac yn defnyddio 
technegau barddol effeithiol, megis rhestru agweddau 
creiddiol o’r Ŵyl yn y llinell glo. Da iawn wir, 2024, 
dyma driban delfrydol i’w roi ar garden Nadolig (er, 
gair bach o gyngor, mae’r ymadrodd ‘ichwi’ wedi 
dyddio erbyn hyn, amnewidier ag ‘ichi’!). 

Fy mhlentyn, dos i gysgu! 
Bugeiliaid syn yn syllu 
Brenhinoedd dri o’r dwyrain draw 
A ddaw i’th foli, Iesu. 

   Chwannen 
O’r holl dribannau sy’n ‘garolau’ bach uniongyrchol 
am y Geni, Chwannen sy wedi’i wneud orau. Mae’n 
driban sy’n llifo ac yn hawdd i’w ddarllen (cofier, mae 
‘hawdd i’w ddarllen’ yn anodd i’w gyflawni!). Tynerwch 
y llinell gyntaf a gydiodd dynnaf ynof fi – mae honno’n 
ei hun yn adlais o hen garol gyfarwydd. 

Mae’r tri ar y brig wedi mynd i’r un cyfeiriad, ond dyma 
dribanwyr mwyaf gwreiddiol y gystadleuaeth hon, 
gydag ôl meddwl a graen crefft ar bob ymgais. Prin 
iawn yw’r hyn sy’n eu gwahanu, mewn gwirionedd. 

Mewn byd sy'n llwm a phrysur 
Â'i ladd a'i siom a'i ddolur, 
Daw'r garol â ni'n ôl i hud 
Y gwynfyd sy'n llawn cysur. 

   Gwiwer 
Elfen fwyaf gwreiddiol Gwiwer yw ei bod hi’n sôn am 
garol! Mae yma dribanwr o safon, sy wedi defnyddio’r 
dechneg o gyferbynnu rhwng dau hanner y pennill yn 
ardderchog. Mae’n cymell y darllenydd i wahaniaethu 
mewn modd diriaethol, bron, rhwng trallodion y 
dwthwn hwn, a grym carol i’n tywys i le heddychlon. At 
hynny, fel 2024, mae Gwiwer yn rhestru tri gair yn 
effeithiol, yn yr ail linell (ac mae rhywun yn synhwyro 
bod y rhain yn eiriau dethol iawn). Mewn 
cystadleuaeth fymryn yn wannach, fe fyddai Gwiwer 
yn saff o fod ar y brig. 

Ei geiriau sy'n ein swyno 
A'i halaw sy'n atseinio. 
A glywir hi ym Methl'em draw 
Uwchlaw y braw a’r wylo? 

   Garn Ganol 

Os unrhyw beth, dweud i’r gwrthwyneb i Gwiwer a 
wna Garn Ganol, wrth ddweud yr un peth! Ry’n ni yn y 
gorllewin yn cael cysur mewn canu carolau, ond dyw’r 
cyfryw gysur ddim yn perthyn i drigolion y Dwyrain 
Canol, ar hyn o bryd. Triban arall sy’n llifo’n 
ddiymdrech, ac yn anesmwytho’r meddwl drwy ofyn 

  VIVA ITALIA! 
Ymweliad Côr Caerdydd â Gŵyl Carwyn James  

yn yr Eidal. 

Cwta dri mis ar ôl eu gwobrwyo’n Gôr yr Ŵyl yn 
Eisteddfod Genedlaethol Rhondda Cynon Taf, aeth 
Côr Caerdydd ar daith i’r Eidal, i gymeryd rhan 
flaenllaw yng Ngŵyl Carwyn James. Ar ôl 
blynyddoedd llwyddiannus yn hyfforddi’r Scarlets, y 
Llewod a’r Barbariaid, gorffennodd Carwyn ei yrfa’n 
hyfforddi tîm rygbi Rovigo. Mae gan drigolion y ddinas 
feddwl mawr ohono, ac wedi sefydlu’r Ŵyl er cof am 
eu harwr. ‘Roedd ganddo hefyd gariad at ganu, ac am 
gyfnod bu’n aelod o Gôr Poliffonig Caerdydd. 

Ar ôl bore difyr yn crwydro Venice (a chanu 
impromptu o flaen y Basilica ar y Piazza San Marco i 
gynhesu’r lleisiau!) cynhaliwyd y gyngerdd gyntaf yn 
Adria, gan rannu llwyfan gyda Chôr Merched Coro 
Plinius. Ar yr ail ddiwrnod, cafodd y Côr gyfle i ymweld 
ậ’r Stadiwm ble bu 
Carwyn yn 
hyfforddi. Gyda’r 
nos, cynhaliwyd 
cyngerdd sanctaidd 
yn Eglwys Rovigo. 
Nid yn unig oedd 
cyfle i rannu llwyfan 
gyda Chôr Meibion 
Monte Pasubio 
Rovigobanca, ond 
hefyd y fraint o gael 
swper blasus wedi 
ei baratoi’n 
arbennig gan y 
cantorion eu 
hunain! Da’r hogia! 

Ar y dydd 
Sadwrn, ar ôl cyfle i 
ymweld â Bologna, 

cynhaliwyd cyngerdd ar y cyd gyda Corale Santa 
Maria Maggiore, mewn eglwys odidog yn Pieve di 
Cento. Cyflwynydd y noson oedd Menna Price, sy’n 
enedigol o Gaerdydd, ond bellach wedi ymgartrefu’n 
yr Eidal ers rhai blynyddoedd. Cafodd y Côr groeso 
anrhydeddus gan Faer y dref, ac yna gwledd arall o 
basta, a vino rosso lleol i’w olchi lawr! 

Yn goron ar daith hydrefol fythgofiadwy, braint 
amheuthun ar y Saboth oedd i’r Côr ymweld a Padua, 
a chymeryd rhan yn yr Offeren ym Masilica San 
Antonio. ‘Roedd cael y cyfle i gyd-ganu’n Gymraeg a 
Lladin, mewn adeilad mor brydferth, yn brofiad 
ysgytwol, a daeth cymeradwyaeth gwresog o’r 
gynulleidfa. 

Trefnwyd y daith gan arweinydd Côr Caerdydd, 
Gwawr Owen, ac Angelo Morello draw’n yr Eidal. Y 
cyfeilydd oedd Dafydd Huw, a chafwyd unawdau gan 
Gwenllian Wyn, Elen Morlais, Aled Wyn Thomas ac 
Iwan Llechid Owen. 

    Geraint Jones 

cwestiwn. Tybed a oes ‘gormod odlau’ yn y llinell glo? 
Bod yn bryfoclyd ydw i...! 

Fe ganwn eto garol 
Am eni’r Baban Dwyfol 
Ond heddiw ni cheir byd o hedd 
Oherwydd cledd y nerthol. 

   Cleddyf 
Ymgais Cleddyf sy’n mynd â hi, a gall deimlo’n falch 
iawn o hynny, wrth ystyried nifer y cynigion. Y triban 
hwn yw’r mwyaf grymus, sy’n asio confensiynau’r 
Nadolig cyfredol â Nadolig y Testament Newydd. 
‘Confensiynau’, sylwch – bron bod y ddwy linell gyntaf 
yn awgrymu mai mater o drefn yw canu carolau’r adeg 
hon o’r flwyddyn (yr ymadrodd ‘fe ganwn eto’ sy’n peri 
hynny, rwy’n credu). Doedd ’na’r un triban arall wedi 
cyflawni hynny. Mae’r ddwy linell glo, wedyn, yn 
neilltuol. Mae’n ddweud syml, syml o ddifethol. At 
hynny, mae cyplysu cleddyfau milwyr Herod â 
‘chleddyfau’ pwerau ein byd ni yn ysgytwol. Mae ôl 
myfyrio ar hwn ac mae yma rywun sy’n siŵr o’i grefft. 

Yn gyffredinol, roedd i bob triban ei rinweddau, ac 
roedd gan bob cystadleuydd afael gadarn ar ofynion 
mydryddol y mesur, sy’n codi calon. 
           Aron Pritchard 

Anfonwch eich cynigion erbyn 25 Ionawr at: 
eirianagwilym@gmail.com 
Gwobr: Tocyn llyfr: £10 
 
A dyma driban gan y meistr ei hun, Aron Pritchard: 

Â'r radio'n sôn am ryfel, 
i'r gwagle rhwng pob sianel 
a ddaw, tu hwnt i'r tiroedd brau 
ac angau, fiwsig angel?  

Byddai hwn yn apelio ar Twm Morys, y meuryn yn 
Ymryson y Beirdd gan fod y llinell olaf yn llinell o 
gynghanedd. Gol. 

Enillydd Pobol y Rhigwm 

Gaenor Jones, Pentre’r Eglwys 

Cystadleuaeth mis Rhagfyr 
Limrig yn cynnwys y llinell:  

‘Mis bach, medde nhw, yw mis Chwefror’ 

Agor y Llyfr 
Duw yn Caru ac yn Creu 

 

Cynfasau gwely glas tywyll a glas golau, pysgod 
papur, sȇr, haul a lleuad cardfwrdd, digon o anifeiliaid 
meddal i ddiwallu angen unrhyw ysgol feithrin, coeden 
fawr a ffrwythau, fflachlampau, adar (pypedau) yn 
crawcian, cyflwyniad pwyntpŵer o wahanol gyfnodau’r 
creu ac aelodau o dîm Agor y Llyfr yn cynrychioli pobl 
a theuluoedd. Dyna’r adnoddau a ddefnyddiwyd yn 
ystod ein hymweliadau â 5 ysgol  (un am y tro cyntaf) 
yn ystod Hydref a Thachwedd wrth i ni gyflwyno 
hanes cyntaf y Beibl, sef Duw’n creu. Yn ogystal â 
chlywed yr hanes, rhoddwyd her i’r disgyblion ofalu 
am fyd hardd Duw, ac fe gafodd rai ohonynt gyfle i 
gasglu sbwriel blȇr oedd wedi ei daflu o amgylch y 
neuadd. 

Braf yw dweud bod rhai aelodau newydd wedi 
gwirfoddoli i ddod yn rhan o’r tîm ac mae digon o le i 

fwy os oes gennych ddiddordeb. Gredech chi ddim 
faint o hwyl a chwerthin a geir wrth i ni ymarfer a 
pharatoi ar gyfer ein cyfweliadau! 

Ac os oes ysgol gynradd Gymraeg arall am 
fanteisio ar ein gwasanaeth i’r dyfodol, cysylltwch â’r 
Parchg Alun Tudur (aluntudur@btinternet.com) 

 

Côr Meibion Taf  yn 20 oed:  
2004-2024 

Ffurfiwyd Côr Meibion Taf yn 2004 ac eleni rydym yn 
dathlu ein hugeinfed pen-blwydd. Ers yr ymarfer cyntaf 
hwnnw ym mis Medi 2004 yn festri'r Tabernacl ar yr 
Ais, mae’r côr wedi tyfu i gynnwys tua phedwar ugain o 
aelodau erbyn hyn sy’n byw yng Nghaerdydd a’r 
cyffiniau. 

Mae’r côr wedi cipio’r wobr gyntaf deirgwaith yn yr 
Eisteddfod Genedlaethol, ac wedi perfformio’n gyson 
yng Nghymru a thu hwnt. Cynhaliwyd teithiau 
llwyddiannus yn ystod y ddegawd ddiwethaf i Ogledd 
America, yr Eidal, Iwerddon, yr Alban a Chernyw. 
Rydym wastad yn ceisio amrywio'n rhaglen flynyddol 
ac yn 2024-25 bwriadwn gymryd rhan am y tro cyntaf 
yn yr Ŵyl Ban Geltaidd yn Carlow ynghyd â'r 
Eisteddfod Ryngwladol yn Llangollen. Yn ystod y 
blynyddoedd diweddara rydym wedi dod i fwynhau 
cefnogi a chystadlu yn rhai o eisteddfodau lleol Cymru. 
Ganol Tachwedd fe deithiom i Dreorci ac ennill ail 
wobr anrhydeddus iawn yng nghystadleuaeth y côr 
agored yn Eisteddfod y Rhondda. 

Bu cryn edrych ymlaen at y parti i ddathlu’r garreg 
filltir hon yn hanes y côr yng nghwmni ein partneriaid 
a’n ffrindiau gan gynnwys nifer o gyn-aelodau. 
Gwahoddwyd sefydlydd ac arweinydd cyntaf CMT, 
Rob Nicholls nôl i'n plith. Braf iawn hefyd oedd 
croesawu llywydd anrhydeddus y côr, Alwyn 
Humphreys ynghyd â'n dau is-lywydd, Ieuan Davies a 
John Phillips i ymuno yn y dathliadau. 

Gŵr gwadd y noson oedd Ceri Wyn Jones - 
prifardd, meuryn y Talwrn, enillydd capiau dros dîm 
rygbi ysgolion Cymru ac un o denoriaid y côr meibion o 
Geredigion, Ar Ôl Tri. Gwestai delfrydol felly i annerch 
y gynulleidfa hon. Ac am anerchiad! Diolchwn i Ceri 
am ddod atom ac am ei anrheg pen-blwydd i Gôr 
Meibion Taf: 

Côr Meibion Taf yn Ugain Oed 

Yn un, fel ers ugain haf, yn enw’r 
ugain mlynedd nesaf, 
am y cordiau mân glanaf 
ymboenwn ’to, Meibion Taf. 

            cwj (18.10.24)  

Uchod: Rhai  o westeion y dathlu 
Ar y chwith: Lowri Guy a Steffan Jones 

mailto:aluntudur@btinternet.com

Dych chi erioed 
wedi dychmygu sut 
brofiad byddai cael 
eich dal yn sownd 
mewn lifft?  Does 
dim angen i mi 
ddychmygu bellach, 
oherwydd imi gael y 
profiad hwnnw un 
tro pan oeddwn i’n 
diwtor Cymraeg i 
oedolion yng 
Nghaerdydd. 

Roedd y diwrnod wedi dechrau, fel sawl un arall, 
gyda dau ddosbarth i’w dysgu, un ar ôl y llall, ac 
wedyn grŵp sgwrsio anffurfiol i’w fynychu. Roedd y 
dysgwyr i gyd yn eu hwyliau gorau a dim byd i 
awgrymu bod y diwrnod gwaith yn mynd i fod ychydig 
yn wahanol i’r arfer. 

Doedd dim dosbarthiadau ar fy amserlen y 
prynhawn hwnnw. Cyfle i gynllunio a pharatoi oedd e i 
fod. A dyma fi, felly, yn setlo fy hunan o flaen y 
cyfrifiadur a dechrau ar y gwaith. Prin oeddwn i wedi 
teipio y gair cyntaf pan ganodd y ffôn. Un o’n 
nghydweithwyr oedd ar y lein yn gofyn imi fynd draw i 
drafod prosiect yr oedden ni’n gweithio arno. “Cawn ni 
baned wrth drafod,” meddai. “Mae awr sbâr gyda fi 
cyn cyfarfod arall.” “Gwych,” meddai fi. “Dof i draw yn 
syth.”   

Gan godi ffeil y prosiect oddi ar y ddesg, gadewais 
fy swyddfa a mynd am y lifft. Gwasgais y botwm a 
daeth y lifft ar unwaith. Agorodd y drysau a dyma fi’n 
camu i mewn i’r lifft gwag a gwasgu’r botwm yn 
hyderus, gan ddisgwyl taith ddi-drafferth i lawr isaf yr 
adeilad. Ond, nid hynny a ddigwyddodd. 

Aeth y lifft heibio i un llawr heb drafferth. Aeth y lifft 
heibio i lawr arall. Ac roedd popeth yn mynd yn iawn 
nes i’r lifft ddod i stop yn sydyn. Gwasgais y botwm i 
agor y drysau ond ddigwyddodd dim byd. Gan ddrysu 
braidd, gwasgais y botwm i symud y lifft i lawr. Doedd 
dim symudiad. Gwasgais y botwm i fynd lan ond eto 
doedd dim ymateb. Yn araf gwawriodd y gwir arna i. 
Roedd y lifft yn sownd a finnau’n sownd ynddo fe.   

Daeth i gof rai golygfeydd mewn ffilmiau pan oedd 
pobl yn dianc o sefyllfaoedd tebyg drwy ddringo allan 
o agoriad yn nenfwd y lifft ond, gan wthio’r syniad 
hwnnw allan o’m meddwl, gwasgais y botwm mawr 
coch gyda’r gair ‘Alarm’ arno. Clywais lais dyn yn 
syth, “Adran Ddiogelwch.” 

Aeth y sgwrs rywbeth fel hyn: 

“Helô,” meddai fi, “Dw i’n sownd yn y lifft.” 

“Ble dych chi?” gofynnodd y dyn. 

“Yn y lifft.” meddai fi. 

Roedd saib a dw i’n credu imi glywed ochenaid 
fach cyn i’r dyn ofyn “Ble roeddech chi cyn camu i 
mewn i’r lifft? 

“O, dw i’n gweld,” atebais i, “Roeddwn i ar y pumed 
llawr.” 

“Arhoswch ble rydych chi,” meddai’r dyn, “Rydyn ni 
ar y ffordd,” ac o fewn ychydig o funudau clywais griw 
o bobl tu allan i’r lifft. Roedd sŵn pobl yn trafod beth 
i’w wneud ac wedyn sŵn fel rhywbeth yn crafu metal 
cyn i’r drysau agor hanner modfedd. 

“Dych chi’n iawn?” gofynnodd dyn. “Ydw, diolch.” 
meddai fi. 

“Dyn ni eisiau ichi symud i gefn y lifft ac eistedd ar 
y llawr,” oedd y geiriau nesaf. 

Daeth ton o ofn drosto i. “Rhag ofn i’r lifft syrthio?” 
gofynnais i’n betrusgar. 

“Nage,” daeth yr ateb. “Rhag ofn ichi ruthro at y 
drysau a’n niweidio ni!” 

Doedd dim amdani, felly, ond eistedd ar y llawr a 
gweithio ar gynnwys fy ffeil prosiect. 

Chwarae teg i’r swyddogion diogelwch. Roedden 
nhw’n ddigon siriol wrth eu gwaith, gan ofyn un tro 
“Dych chi yna o hyd?” a thro arall “Dych chi’n meddwl 
mynd i rywle neis ar eich gwyliau?” 

Roeddwn i hanner ffordd drwy ysgrifennu 
strategaeth ddwy flynedd yn fy ffeil pan ddaeth sŵn 
mawr creclyd a neidiodd y drysau ar agor. Camais  
allan o’r lifft i gymeradwyaeth gan y swyddogion 
diogelwch. Wrth gwrs, roedd rhaid cwblhau ffurflen i’r 
adran iechyd a diogelwch a darganfyddais fod 47 
munud a 23 eiliad wedi pasio rhwng yr amser pan 
wasgais y larwm a’r amser pan gamais yn rhydd. 

Gan gofio bod fy nghydweithiwr yn aros amdana i, 
cerddais i lawr y grisiau yn hytrach na mentro i’r lifft a 
brysio ymlaen i’r swyddfa. Roedd nodyn ar y drws: 

Mae dy baned wedi oeri a dw i wedi gorfod gadael 
ar gyfer fy nghyfarfod nesaf.  BLE RWYT TI WEDI 
BOD? 

Hen dro. 
    Carole Bradley 

Mae Carole Bradley, a ddysgodd Gymraeg ei hun fel 
oedolyn, wedi bod yn diwtor Cymraeg ers nifer o 
flynyddoedd yng Nghaerdydd. Mae nifer o ddysgwyr 
wedi cael y fraint o elwa ar ei hamynedd, ei 
phersonoliaeth siriol a’i sgiliau addysgu gwych dros y 
blynyddoedd. Diolch yn fawr iddi am y darn uchod a 
gobeithio y clywn am fwy o’i throeon trwstan yn y 
dyfodol. 

Siaradwyr Cymraeg Newydd 

Gwilym Dafydd 

Troeon Trwstan 

Tiwtor Cymraeg 

Llys a Llan 

Yr Athro E. Wyn James 

Colofn sy’n crwydro ar hyd 

meysydd llên, crefydd a hanes 

yng Nghaerdydd a’r Fro 

Carol Plygain gan Mair Eluned Davies 
Ganed Mair Eluned Davies ar Lannau Mersi yn 1929, 
flwyddyn ar ôl i’w thad, James Humphreys, ddod yn 
weinidog yr eglwys Bresbyteraidd Gymraeg yn Liscard 
Road, Seacombe, Wallasey. Un o ragflaenwyr James 
Humphreys yng nghapel Liscard Road, gyda llaw, 
oedd Lodwig Lewis, tad Saunders Lewis, a fu’n 
weinidog yno rhwng 1891 ac 1916; ac yn 61 Falkland 
Road yn Poulton-cum-Seacombe y ganed Saunders 
yn 1893. 

 Un o Rosesmor yn Sir y Fflint oedd James 
Humphreys (1902–80). Ymddengys fod ei fam, Mary 
Hooson, yn disgyn o deulu o fwynwyr plwm a 
symudodd i ogledd-ddwyrain Cymru o Swydd Derby 
ac o Gernyw, ac roedd hi’n perthyn o bell i’r bardd I. 
D. Hooson (1880–1948) ac i’r gwleidydd Emlyn 
Hooson (1925–2012).  

 Ymhen dwy flynedd wedi geni Mair, ganed ei 
brawd, Gwilym Esmor Humphreys (1931–2012), a 
ddiweddodd ei yrfa fel addysgwr yn Gyfarwyddwr 
Addysg Gwynedd (1983–94). Gwilym Humphreys 
oedd prifathro cyntaf yr ysgol gyfun Gymraeg gyntaf 
i’w hagor yn ne Cymru, yn Rhydfelen, yn 1962 – yr un 
flwyddyn ag y traddododd Saunders Lewis (a oedd yn 
byw ym Mhenarth erbyn hynny) ei ddarlith radio 
enwog, ‘Tynged yr Iaith’. 

 Symudodd y teulu o Seacombe i Fae Colwyn, ac 
yna i Rosllannerchrugog yn 1937, pan ddaeth James 
Humphreys yn weinidog y Capel Mawr yno. Yna, yn 
1946, aeth Mair Humphreys yn fyfyrwraig i Goleg y 
Brifysgol ym Mangor, i astudio’r Gymraeg yn brif bwnc 
ac Athroniaeth yn bwnc atodol.  

 Roedd yr 1940au yn adeg fyrlymus iawn yn hanes 
y ‘Coleg ar y Bryn’. Meddai Islwyn Ffowc Elis am y 
cyfnod hwnnw yn ei gyfrol o ysgrifau, Cyn Oeri’r 
Gwaed: ‘Ac yna, daeth dyddiau Bangor. Ni bu, ac ni 
bydd eu tebyg.’ Merêd (Dr Meredydd Evans) oedd 
Llywydd y Myfyrwyr ym mlwyddyn gyntaf Mair 
Humphreys yno – y ‘Bangor Bing [Crosby]’ fel y’i 
galwyd gan Dr John Davies yn ei gyfrol ar hanes y 
BBC yng Nghymru – a dyna’r adeg y byddai Merêd ac 
aelodau eraill ‘Triawd y Coleg’ yn serennu ar y 
rhaglen radio boblogaidd ‘Noson Lawen’, a ddarlledid 
gan y BBC o Neuadd y Penrhyn ym Mangor. A chyda 
llaw, Merêd oedd y ‘cwac-cwac’ yn y gân hwyliog 
‘Triawd y Buarth’, un o nifer o ganeuon hynod 
boblogaidd a luniwyd ganddo yn y cyfnod hwnnw.  

 Roedd yr 1940au yn adeg hefyd o fwrlwm ysbrydol 
ym Mangor. Ar y Sul, byddai Mair Humphreys yn 
mynychu’n ffyddlon Gapel Tŵr-gwyn y Presbyteriaid 
ym Mangor Uchaf, gan gynnwys mynd i ddosbarth 
ysgol Sul Ambrose Bebb – un o sylfaenwyr Plaid 
Cymru – yn y prynhawn. Ond daeth tro mawr ar fyd 

pan aeth gyda rhai o’i chyd-fyfyrwyr i encil Gristnogol 
ym Mhlas-y-nant, Betws Garmon, ym mis Ionawr 
1948. Dyna’r pryd, meddai, y daeth ‘i gredu mewn 
gwirionedd, [dyna’r] adeg y torrodd y wawr ar fy enaid 
i ac amryw eraill o’m cyd-fyfyrwyr’. Un o’r rheini oedd 
ei chyfaill agos, yr Athro R. Geraint Gruffydd, a 
diddorol ei weld ef, yn y casgliad o’i ysgrifau, Y Ffordd 
Gadarn (2008), yn disgrifio ei brofiad mewn ffordd 
debyg iawn: ‘fe wawriodd y goleuni o’r diwedd’, 
meddai.  

 Y trobwynt ysbrydol mawr hwnnw fyddai’n llywio 
bywyd Mair Humphreys byth wedyn. Ond bu trobwynt 
allweddol arall ym Mangor hefyd, sef cwrdd â myfyriwr 
o’r enw J. Elwyn Davies (1925–2007) o Gaernarfon. 
Priodwyd y ddau ym mis Mawrth 1951. Roedd Elwyn 
Davies erbyn hynny’n weinidog gyda’r Annibynwyr ym 
Mlaenau Ffestiniog, a dyna ddechrau ar bartneriaeth 
hir rhyngddynt o ymroi i hyrwyddo’r efengyl Gristnogol 
yng Nghymru a’r tu hwnt.  

 Penodwyd Elwyn Davies yn Ysgrifennydd 
Cyffredinol cyntaf Mudiad Efengylaidd Cymru yn 
1955, swydd y bu ynddi tan ei ymddeoliad yn 1990. 
Tra oedd ef yn y swydd honno, buont yn byw am 
gyfnodau yn y Bala ac yng Nghwmafan, ond o 1973 
ymlaen, ymgartrefent yn 116 Heol Merthyr Mawr, Pen-
y-bont ar Ogwr. Y rheswm dros symud yno oedd bod 
Mudiad Efengylaidd Cymru wedi sefydlu swyddfa a 
chanolfan gynadledda ym Mryntirion ar gyrion 
gorllewinol Pen-y-bont yn nechrau’r 1970au – adeilad 
sylweddol mewn gerddi eang, a fu cyn hynny’n gartref 
i Ysgol Glyndŵr, yr ysgol breswyl Gymraeg arloesol a 
sefydlwyd gan Trefor a Gwyneth Morgan yn 1968, 
ysgol y bu’r bardd mawr, Gerallt Lloyd Owen, yn athro 
ynddi. 

 Er mai un o’r Gogledd oedd Mair Eluned Davies, 
gwelir felly iddi dreulio flynyddoedd lawer ym Mro 
Morgannwg. Symudodd i Gaerfyrddin yn 1997 ond 
yna, yn 2017, dychwelodd i’r Fro, gan dreulio ei 
blynyddoedd olaf mewn cartrefi gofal ym Mhenarth, lle 
y bu farw yn Ionawr 2023, yn 93 oed.  

 Gallwn ychwanegu hefyd fod ganddi gysylltiadau 
agos ag ardal Caerdydd. Roedd ei brawd, Gwilym, yn 
byw yn Llandaf pan oedd yn brifathro yn Ysgol 
Rhydfelen, a bu ei chwaer, Ceinwen Elias (1938–
2018), yn byw yng Nghaerdydd am flynyddoedd 
lawer. Ar ben hynny, mae llawer o’i theulu, agos ac 
estynedig, yn byw yng Nghaerdydd a’r cyffiniau, gan 
gynnwys ei mab-yng-nghyfraith, John Emyr, a 
symudodd o’r Gogledd i Gaerdydd pan benodwyd ef 
yn Olygydd cyntaf Cofnod y Cynulliad Cenedlaethol 
newydd yn 1999. 

 Roedd Mair Eluned Davies yn awdures gynhyrchiol 
iawn, a hynny ar hyd ei bywyd. Yn 2001, cyhoeddwyd 

casgliad sylweddol o’i gwaith, Cerddi ac Ysgrifau, dan 
olygyddiaeth John Emyr. Meddai’r Prifardd Idris 
Reynolds yn ei adolygiad o’r gyfrol honno: ‘Trwy 
gyfrwng y gyfrol hardd hon […] deuthum i’w hadnabod 
fel gwraig rinweddol a roes oes o wasanaeth i’w 
theulu, i’w chyd-ddyn ac i’w Christ. Daw ei 
phersonoliaeth hawddgar i’r golwg fesul tudalen, ac 
mae ei ffydd yn Nuw yn sail gadarn i’r gyfrol.’ Ac 
meddai’r Prifardd Gwynn ap Gwilym, ‘Gwnaeth 
tynerwch ac afiaith cerddi Mair Eluned Davies gryn 
argraff arnaf.’ 

 Yn 2021, golygodd John Emyr lyfryn atodol, 
Caniadau, sy’n cynnwys 35 o gerddi ychwanegol 
ganddi; ond wedi i Mair Davies farw yn 2023, daeth 
rhagor o’i cherddi i’r golwg. Yn eu plith, roedd carol 
plygain a luniodd yn 2007. Gan fod y mesur yn un 
eithaf anghyfarwydd, fe’i haddaswyd ym mis 
Tachwedd 2024 fel bod modd ei chanu ar y mesur 
poblogaidd ‘Trymder’. Dyma’r garol yn ei ffurf 
ddiwygiedig: 

 
Distewch holl gynyrfiadau’r byd, 
 A’r datgan gwae, 
A thrown ein camre at y crud, 
 Cans yno mae 
Y Baban mwyn roes Duw i ni, 
A throsto gysgod Calfarî 
Oherwydd ein camweddau ni, 
 Ac E’n ddi-fai. 
 
Fe goncrwyd dychrynfeydd y Fall 
 Drwy’i eni Ef,  
A mawl sy’n esgyn fry’n ddi-ball 
 I entrych nef. 
Fe ddaeth y Mab yn Had y Wraig, 
Addawyd gynt i ddryllio’r ddraig, 
I’n gosod ninnau ar y graig, 
 A’n dwyn i dref. 
 
Llawenydd sydd yn nef y nef 
 Am eni’r Oen; 
Mae’n hiachawdwriaeth ynddo Ef, 
 Drwy’i ddirfawr boen. 
Fe gerddodd ar ein daear ni 
Heb feddu dim ohoni hi, 
Ond bellach Ef yw’n T’wysog fry, 
 Y Llew llawn hoen. 
 
A phan yn ulw’r elo’r byd, 
 A’r diwedd fydd 
Ar ei ysblander ffals a’i hud, 
 Pan ddaw y Dydd, 
Teyrnasu wna yr Oen bryd hyn, 
A’i afael ar Ei blant yn dynn 
Trwy’r gwaith gyflawnodd ar y bryn: 
 Gwaredwr sydd! 
 
Fe gwyd ein Haleliwia fry 
 I Grist ein Cawr; 
Gorfoledd ddaw i’n hysbryd ni 
 Ar doriad gwawr. 
Holl dyrfa’r saint sydd yn gytûn, 
A’r cread crwn sydd megis un 
Yn moli’r Duwdod yn y dyn – 
 Ein Ceidwad mawr. 

  Mair Eluned Davies (1929–2023) 
 

 Mae’n garol sy’n gyforiog o lawenydd a gorfoledd 
oherwydd geni Iesu Grist yn faban ym Methlehem, a’r 
holl ganlyniadau daionus a buddugoliaethus sy’n 
deillio o hynny; ac mae’r llawenydd hwnnw’n fwy 
trawiadol fyth o gofio, fel y dywedodd John Emyr, fod 
Mair Davies yn un a oedd ‘yn gwybod i’r byw beth yw 
poen a galar’. Ond fel sy’n wir am ein carolau plygain 
yn gyffredinol, nid yw’n aros yn hir wrth y crud, ond yn 
symud ymlaen yn gyflym at y groes, er mwyn dathlu’r 
rheswm dros ddyfodiad y Duw-ddyn i’r byd, sef i fod 
yn Waredwr ac yn Geidwad. Ac fel y carolau plygain 
yn gyffredinol, ceir ynddi nifer o adleisiau beiblaidd, a 
sawl un ohonynt yn cyfeirio at y proffwydoliaethau yn 
yr Hen Destament am ddyfodiad Crist. Ef, er 
enghraifft, yw’r ‘Had y Wraig’ a addawyd yn Genesis 
3:15, ac Ef yw’r ‘Llew o lwyth Jwda’ (Genesis 49:9–10; 
Datguddiad 5:5–6). Ac fe gawn hefyd, yn null y 
carolau plygain, y paradocsau rhyfeddaf yn rhedeg 
trwy’r garol, wrth ystyried fod y baban bach 
diymadferth yn y crud ar yr un pryd yn Dduw 
Hollalluog; fod yr Un nad oedd yn meddu dim o’n 
daear ni, heb le ganddo ‘i roddi ei ben i lawr’ (Mathew 
8:20), ar yr un pryd yn Grëwr ac yn Berchennog y 
cyfan. Fel y dywedodd yr emynyddes Ann Griffiths 
mewn llythyr un tro wrth fyfyrio ar Berson y Duw-ddyn: 
‘Y mae fy meddwl yn boddi gormod i ddweud dim yn 
chwaneg ar y mater.’ 

  

Telyn Athena ar werth 
 

47 tant, seinfwrdd syth,  

pren mahogani. 

 

Telyn ail-law mewn cyflwr  

arbennig yn cynnwys - 

stôl mahogani, 

troli, 

gorchudd ysgafn, 

gorchudd trwm i’w chludo, 

allwedd tiwnio a daliwr lledr, 

bag ag amryw  

  daflenni cerddoriaeth, 

tannau sbâr. 

 

Pris: £9500 

Ffôn: 07889604865 

NEWYDDION O’R EGLWYSI 
BETHLEHEM, 
GWAELOD-Y-GARTH 
Oedfaon / Ysgol Sul [YS] (am 
10:30 a.m.): 
Rhagfyr: 
1 – Oedfa Gymun - Delwyn Sion 
8 – “Carol a Choffi a Chân” - Sian 
Meinir ac Owen Saer (4:00 p.m.) 
15 – 9 Llith a Charol (5:00 p.m.) 
22 – Nadolig yr Ysgol Sul 
25 – Oedfa’r Nadolig (10:00 a.m.) 
29 – DIM OEDFA 
Ionawr 2025: 
5 – Oedfa Gymun - Delwyn Sion 
12 – Plygain (5:00 p.m.) 
 
Darllenais erthygl yn y 
“Washington Post” (ar-lein) am 
farwolaeth gŵr o’r enw Elwood 
Hughes Edwards Jr. ar y 4ydd o 
Dachwedd, ddiwrnod cyn ei 
benblwydd yn 75 mlwydd oed. 
Nid oeddwn wedi clywed amdano 
o’r blaen – ac heblaw y chwilen o 
feddwl tybed a oedd o dras 
Cymreig, fyddwn innau heb 
drafferthu i ddarllen yr ysgrif goffa 
amdano. [Mae “Edwards” yn 
gyfenw ‘rhif 58 mwyaf cyffredin’ yn 
yr Unol Daleithiau!] Bu farw yng 
Ngogledd Carolina, ond yn 
Maryland y’i ganed, yn un o dri o 
blant. 

Bu’n gweithio ym myd radio a 
theledu trwy gydol ei oes, fel arfer 
tu ôl i’r meics a’r camerau. ‘Roedd 
yn gwneud ambell i gyhoeddiad a 
lleisio hysbysebion – “fy llais oedd 
fy ased gorau” meddai. Bu hefyd, 
am gyfnod byr yn Weinidog gyda’r 
Bedyddwyr.  

Ond yr hyn a’i dygodd i 
amlygrwydd oedd mai ef oedd y 
llais ar wasanaethau rhyngrwyd 
AOL o 1989 ymlaen, yn cyhoeddi 
fod yna e-bost wedi cyrraedd – 
“You’ve got mail”!  

Ei ail wraig, Karen, gynigiodd ei 
wasanaeth yn y lle cyntaf, er nad 
oes sicrwydd pwy oedd wedi 
awgrymu’r cymal iddo ei ynganu. 
Cafodd $200 am ei drafferthion 
gan AOL. Erbyn canol y ‘90au, 
‘roedd ei lais yn cael ei glywed 
mwy na 35 miliwn gwaith y dydd! 

“A daeth y Gair yn gnawd a 
phreswylio yn ein plith, yn llawn 
gras a gwirionedd…” [Ioan 1:14] 
 
Yn nhymor y Nadolig, llais pwy 
tybed fydd i’w glywed yn y llety 
eleni?  

 

EGLWYS DEWI SANT 
Digwyddiadau Cerddorol 
Cynhaliwyd cyngerdd awr ginio 
dan nawdd Actifyddion Artistig 
Caerdydd ddydd Mawrth, 5 
Tachwedd. Roedd y rhaglen yn 
cynnwys gweithiau gan Elgar, Ian 
Clarke a Sant-Saëns. Roedd 
Cerddorfa Siambr Caerdydd yn 
cynnal cyngerdd yn yr eglwys nos 
Sadwrn, 23 Tachwedd. 
Perfformiwyd gweithiau gan Elgar, 
Ravel a Symffoni Rhif 6 Schubert. 
Sul y Cofio 
Fel rhan o Wasanaeth y Foreol 
Weddi ddydd Sul, 10 Tachwedd 
cynhaliwyd defod Sul y Cofio gyda 
dau funud o dawelwch a gosod 
torch ar y gofeb sydd yn yr eglwys. 
Wedi’r weithred cafwyd datganiad 
dwys gan y côr o Weddi Sant 
Ffransis am heddwch, addas ar 
gyfer cyflwr enbyd y byd ar hyn o 
bryd. Ar ddiwedd y gwasanaeth 
roedd datganiad Ieuan, organydd 
yr eglwys, yn hynod deimladwy a 
chofiadwy. 
Coffi a Chlonc  
Roedd yn braf gweld nifer dda o 
siaradwyr newydd yn y bore Coffi a 
Chlonc ddydd Sadwrn, 16 
Tachwedd, 
Gwasanaeth Bedydd Esgob 
Yr Esgob Mary oedd yn arwain y 
gwasanaeth pwysig hwn  Nos Sul, 
24 Tachwedd. Croesawyd hi yn 
gynnes gan Dyfrig, ein ficer, a 
gyflwynodd y tri ymgeisydd iddi sef 
Dafydd, Elen ac Ela. Fe’u 
cefnogwyd gan eu teuloedd a’r 
gynulleidfa. Cafwyd gwasanaeth 
dymunol iawn. 
Cydymdeimlo 
Gyda gofid y derbyniwyd y 
newyddion  trist am farwolaeth Mel 
Amos. Ni fu’r blynyddoedd 

diwethaf yn hawdd iddo oherwydd 
cyflwr ei iechyd. Roedd Mel yn 
drysor, yn ffyddlon yn ei ffordd 
dawel, foneddigaidd ei hun. Roedd 
ei gyfraniad i’r côr yn arbennig. 
Cydymdeimlwn yn ddwys iawn ag 
Elvira, Cennydd, Endaf, ei wyrion 
a’r teulu oll yn eu galar a’u hiraeth.  
Noson yng Nghwmni Meg Elis 
Nos Fawrth, 12 Tachwedd yn 
neuadd yr eglwys, lansiodd Meg 
Elis ei llyfr newydd Yr Enwog 
Bererinion: Gwarchod y Fflam sef 
detholiad o ysgrifau ei mam, Mari 
Ellis. Karl Davies oedd cadeirydd y 
noson. Mwynhaodd y gynulleidfa 
sgwrs Meg. 
 

BETHEL , RHIWBEINA 
Edrychwn ymlaen at ddathlu'r 
Nadolig yn y capel yn ystod yr 
wythnosau nesaf. Ar Sul cyntaf 
Adfent cawn groesawu i'r pulpud y 
Parchg Gwilym Dafydd. Cynhelir 
Ysgol Sul ar 8 Rhagfyr a bydd y 
plant yn cyflwyno Stori'r Geni ar 22 
Rhagfyr. Yn dilyn yr oedfa bydd 
parti i'r plant a gobeithiwn gael 
ymweliad gan Sion Corn.  

Yr aelodau fydd yn cynnal y 
gwasanaeth ar 15 Rhagfyr pan 
fydd y côr sydd wedi bod yn 
ymarfer yn frwd dan arweiniad 
Gwilym Roberts yn cael cyfle i 
berfformio. Bydd y côr hefyd yn 
cymryd rhan yn y gwasanaeth 
Plygain a gynhelir yn y capel ar 16 
Rhagfyr dan nawdd Cymdeithas 
Gymraeg  Rhiwbeina. 

Ar 5 Rhagfyr bydd cyfle i fwynhau 
cinio Nadolig gyda'n gilydd mewn 
bwyty lleol. 

I gloi'r mis (a'r flwyddyn) cawn 
ymuno mewn gwasanaeth cymun 
dan arweiniad ein gweinidog y 
Parchg Evan Morgan.  

Dafydd, Elen ac Ela yn derbyn Bedydd 

Esgob gan yr Esgob Mary, gyda chynorthwy 

Dyfrig Lloyd a Thomas Watkin. 

EGLWYS Y CRWYS 
Cydymdeimlad 
Cydymdeimlwn â Mrs Nel Williams 
a gollodd ei chwaer, Mrs Ray 
Edwards, yn Aberystwyth.  Arferai 
Ray ymweld â ni a deuai ar 
deithiau’r diweddar Aled Evans. 
Cydydeimlwn â Mrs Ann Brain a 
gollodd ei gŵr Mr Noel Brain. Bu 
Ann yn aelod ffyddlon a gweithgar 
o Ysgol Sul Y Crwys am 
flynyddoedd lawer.  Meddyliwn am 
Ann, Gwyn a Huw a'u teuluoedd. 
Trist oedd clywed am farwolaeth 
Mrs Gwenfai Jones, priod y 
diweddar Cledwyn Jones a oedd 
yn aelod ffyddlon a thriw iawn. 
Cydymdeimlwn â’i merch, Carys 
Brewster. 

Llongyfarchiadau 
Llongyfarchiadau i Alun Tobias ar 
ennill cadair Eisteddfod 
Bancffosfelen y tro hwn. 

Myfyrdod 
Cynhaliwyd noson o fyfyrdod yng 
nghartref Keith a Delyth Shapey.  
Diolch iddynt am y croeso.  Mae’n 
fwriad cynnal nosweithiau tebyg yn 
ystod y flwyddyn newydd. 

Y Gymdeithas 
Daeth criw bychan ynghyd i’r 
Noson Gyri a Chwis a drefnwyd 
gan Cerian Angharad. Noson 
hyfryd a llongyfarchiadau i’r teulu 
Tiplady ar ennill y cwis. 

Yr Ysgol Sul 
Bu plant yr Ysgol Sul yn paratoi 
bocsys esgidiau Teams4You i 
anfon anrhegion Nadolig i blant 
Dwyrain Ewrop.  Diolch i’r Dr 
Rhiannon Evans am y trefniadau 
ac i’r aelodau am eu haelioni. 

Cymorth Cristnogol 
Cynhaliwyd Bore Coffi ar gyfer yr 
elusen fel rhan o’u hapêl ar gyfer 
argyfwng y Dwyrain Canol.  Diolch i 
Sian Griffiths ac i bawb a fu’n rhan 
o’r llwyddiant. 

Coffi ar Gamera 
Diolch am arweiniad Cerian 
Angharad. Bydd y grẃp bach 
ffyddlon yn dathlu’r Nadolig ar 9 
Rhagfyr gyda chinio yn yr Hen 
Fwthyn yn Llysfaen. 

Trefn oedfaon Ionawr a 
Chwefror: 
5 Ionawr - Parchg Aled Edwards, 
Oedfa Gymun yn y bore 
12 Ionawr - Parchg Thomas Watkin 
19 Ionawr - Parchg Glyn Tudwal 
Jones 
26 Ionawr - Bore: Mr Thomas 
Williams; Hwyr: Mrs Margaret 
Jones 
2 Chwefror - Parchg Glyn Tudwal 
Jones, Oedfa Gymun yn yr hwyr 
9 Chwefror - Parchg Dafydd 
Andrew Jones 

16 Chwefror - Mr Thomas Williams 
23 Chwefror - Mr Thomas Williams 

Nadolig Llawen a Blwyddyn 
Newydd Dda i ddarllenwyr Y 
Dinesydd.  Diolch i bawb am eu 
gwaith drwy gydol y flwyddyn. 
 

YR EGLWYS  EFENGYLAIDD 
Amser Paned 
Cynhelir bob bore Gwener yn ystod 
y tymor ysgol, yn festri'r Tabernacl 
Yr Eglwys Newydd, o 10 tan 12 yb. 
Dyma gyfle i fwynhau paned, 
cwmnì a chefnogaeth.  Croeso. 

Cyfeillion o Oklahoma  
Ymwelodd naw o eglwys yn 
Oklahoma â ni ddiwedd Hydref.  
Mae gan yr eglwys yma faich 
arbennig dros Gymru ac roeddent 
yn awyddus i'n cynorthwyo. Ar y 
Sul, cynhaliwyd oedfa 'Cawl a 
Chân' pryd yr ystyriwyd beth yw 
canu mawl i Dduw, a'r rhesymau 
dros wneud hynny cyn mwynhau 
cawl blasus. Ar y Llun aeth rhai o’n 
haelodau ar daith weddi o gwmpas 
y pentre gyda’n hymwelwyr, gan 
alw yn rhai o'r busnesau a'u 
croesawu i'n cyfarfodydd. Ar y nos 
Fawrth cynhaliwyd Noson 
Americanaidd - gwledd o fwyd a 
chwis ar America a 
Chymru.  Gorffennwyd gyda'n 
haelodau yn canu'n hanthem 
genedlaethol, a'r Americanwyr, yn 
canu'r gân enwog 'Oklahoma'. 
Braint oedd cael eu cwmni. 
Paned a Sgwrs  
Cafwyd cyfarfod gwych yn gwrando 
ar Christine James yn rhannu rhai 
o'i cherddi. Llongyfarchwyd 
Christine ar ei chyfrol newydd o 
farddoniaeth,  'rhwng dau feddwl',  

Bore Siarad Cymraeg  
Christine James yw'r siaradwr yn y 
Bore Siarad nesaf ar 14 Rhagfyr yn 
yr Hyb ym Mhen-y-dre, Rhiwbina 
am 10.30. Croeso cynnes i bawb. 

Banc Bwyd 
Neilltuwyd 'Casgliad y Mis' fis 
Tachwedd at fanc bwyd eglwys 
Emanuel yng Ngabalfa. Daeth dau 
o aelodau Emanuel atom un bore 
Sul i sôn am y gwaith. Canologol 
oedd clywed am  y modd y diwallir 
anghenion materol y bobl sy'n 
mynychu'r banc bwyd a’r 
ymdrechion i gwrdd â'u 
hanghenion ysbrydol. 

Trefniadau'r Nadolig  
Croeso cynnes i chi ymuno â ni 
wrth ddathlu a mwynhau'r Nadolig. 
Mae’r oedfaon isod yn y Tabernacl, 
Yr Eglwys Newydd.  
8 Rhagfyr - Oedfa Deuluol (10yb) 
Canu, crefftau, eitemau plant a 
chyfle i ddysgu am y Nadolig 
cyntaf. Lluniaeth ysgafn i ddilyn. 

15 Rhagfyr - Carolau yng ngolau 
cannwyll am 5yh. Diodydd poeth a 
danteithion Nadoligaidd ar y 
diwedd. 
22 Rhagfyr - Carol-oki am 5yh. 
Canu carolau o'ch dewis chi a 
myfyrio ar ystyr arbennig y 
Nadolig. Danteithion i ddilyn. 
25 Rhagfyr  -  Oedfa Dydd Nadolig  
Ymunwch â ni i ddathlu gwir ystyr 
yr Ŵyl am 10yb. 
5 Ionawr - Y Plygain 5yh 
Dewch i fwynhau un o 
draddodiadau mwyaf gwerthfawr  y 
Gymraeg. 

 
EGLWYS  TEILO SANT 
Roedd hi'n Sul olaf y flwyddyn 
eglwysig ar 24 Tachwedd, dyddiad 
yr Offeren Gymraeg, pan fuom yn 
dathlu Gŵyl Iesu Grist, Frenin yr 
Hollfyd. Cawsom glywed am 
fawredd a gogoniant Iesu, sydd 
wedi darostwng yr holl greadigaeth 
i’w awdurdod. Ar ddechrau Rhagfyr 
bydd yr Eglwys yn dechrau ar 
gyfnod yr Adfent pan fyddwn yn 
paratoi i ddathlu ei ddyfodiad fel 
baban adeg y Nadolig. Roedd yn 
braf cael mwynhau paned a sgwrs 
yn y neuadd ar ôl yr Offeren. 

Ddechrau mis Rhagfyr, bydd 
Archesgob Mark O’Toole wedi 
derbyn y ddogfen oddi wrth y Pab 
Ffransis sy’n awdurdodi uno 
Esgobaeth Mynyw ac 
Archegobaeth Caerdydd. Ddydd 
Llun 2 Rhagfyr, caiff y ddogfen ei 
chyflwyno i’r Esgobaeth newydd 
mewn gwasanaeth yn yr Eglwys 
Gadeiriol yng Nghaerdydd. 
Disgwylir y bydd cynrychiolydd y 
Pab Ffransis, Archesgob Miguel 
Maury Buendia, yn ei chyflwyno ar 
ddiwrnod hanesyddol ym mywyd yr 
Eglwys Gatholig yn Ne Cymru. 
Bydd cynrychiolwyr o bob plwyf yn 
yr Archesgobaeth newydd yn 
bresennol yn yr Offeren, gyda 
dathliad i ddilyn yn y Gonglfaen. 

Enw’r Archesgobaeth newydd yw 
Archesgobaeth Caerdydd – 
Mynyw, sy'n cadw’r hen enw ar 
ardal Dewi Sant sydd wedi bodoli 
ers tua 1,500 o flynyddoedd. Y 
gobaith a’r weddi yw y bydd yr uno 
hwn yn galluogi rhannu adnoddau 
ar draws yr ardal gyfan a nerthu’r 
ffyddloniaid i estyn allan mewn 
cenhadaeth. Gweddïwn am fendith 
Duw ar y cam mawr hwn ym 
mywyd yr Eglwys Gatholig yn Ne 
Cymru. 

Offeren y Nadolig: prynhawn 
Noswyl Nadolig, Eglwys Teilo Sant, 
Yr Eglwys Newydd, 24 Rhagfyr am 
4:00. Croeso cynnes i bawb.  

SALEM, TREGANNA 
Mae wedi bod yn brysur yn Salem 
drwy gydol y mis, ac rydym yn 
falch o weld cymaint o bobl y troi 
atom ar y Sul ac yn ystod yr 
wythnos. Croeso cynnes i bawb. 

Bedyddiadau 
Roedd yn 
hyfryd tystio i 
fedydd Osian, 
mab Gethin ac 
Emma fore Sul 
3 Tachwedd ac 
i fedydd Efan 
Cai, mab Lisa 
ac Ian, fore Sul 
17 Tachwedd. 

Gwasanaethau 

Mae oedfaon bore Sul am 10.30 
yn dilyn y patrwm arferol, gydag 
Ysgol Sul i’r plant. Cynhelir oedfa’r 
hwyr am 6.00 dros Zoom, ar 
wahân i Sul cyntaf y mis, pan 
fyddwn yn y festri. 

Bydd Côr Caerdydd yn cyflwyno 
“Requiem” Fauré nos Sul 1 
Rhagfyr fel rhan o’r oedfa am 6.00. 

Cynhelir y gwasanaethau Nadolig 
ddydd Sul 15 Rhagfyr, gyda 
Gwasanaeth yr Ysgol Sul am 
10.30 a Gwasanaeth y Goleuni am 
6.00. 

Gweithgareddau eraill 
Adran yr Urdd Salem – i unrhyw 
blentyn oedran cynradd – does 
dim raid i chi fod yn aelod yn 
Salem. Cynhelir bob yn ail nos Iau 
rhwng 6.00 a 7.00. Mae ’na lu o 
weithgareddau’n cael eu cynnal yn 
rheolaidd, a chyfle i gystadlu yn 
Eisteddfod yr Urdd os oes awydd.  

Clwb Brecwast i rieni a phlant / 
babanod o dan oed meithrin - bore 
Mercher 15 Ionawr rhwng 9.45 a 
11.15 

Clwb Coffi – bore Gwener 13 
Rhagfyr a 10 Ionawr rhwng 11.00 
a 12.00. Croeso i unrhyw un 
ymuno am goffi, sgwrs a 
chwmnïaeth. 

Clwb y Bobl Ifanc – bydd y clwb 
yn ailddechrau ym mis Ionawr, ac 
mae croeso i bawb, boed yn aelod 
yn Salem neu beidio. 

 

Clwb Darllen – ar nos Fawrth am 
8.00, unwaith y mis fel arfer. 
Cysylltwch os oes gennych 
ddiddordeb.  

Os  hoffech ragor o fanylion am 
ein gweithgareddau neu ein 
gwasanaethau, beth am ein dilyn 
ar Facebook, neu ewch i wefan 
Salem: Capelsalem.org.  

 
BETHEL, PENARTH 
Testun diolch a llawenydd i ni 
oedd cael cwmni Alun a Helen yn 
yr oedfa yn ddiweddar, hyn yn 
dilyn cyfnod pan fu rhaid i Alun 
dderbyn triniaeth ysbyty. 
Hyfrydwch pur i’r gynulleidfa ar Sul 
cyntaf Tachwedd oedd gwylio’n 
gweinidog yn ysgwyd llaw gydag  
Owen Lewis wrth ei groesawu yn 
gyflawn aelod ym Methel. Daw 
Owen atom o Sardis Pontypridd. 
Annisgwyl ond pleserus iawn oedd 
gweld dau o gyn-ddisgyblion Ysgol 
Sul Bethel yn cyfrannu ar raglen 
newyddion S4C yn trafod 
gwleidyddiaeth Donald Trump. 
Mae Tom Lewis yn byw yng 
Nghanada a Daniel Cousins,  yn yr 
UD. Braf oedd edmygu 
rhwyddineb a sglein eu Cymraeg, 
er clod i’w hysgolion Penygarth a 
Glantaf. Mae’n sicr bod y ddwy 
fam, Jayne Lewis a Gill Cousins, 
aelodau ffyddlon ym Methel, yn 
falch ohonynt. Bu Tom yn siarad ar 
raglen Bwrw Golwg (Sul, 24 
Tachwedd) ac yn sôn am y 
profiadau yng Nghanada lle mae 
deddf hawl i farw mewn bodolaeth 
ers blynyddoedd.  

Roedd oedfa Sul 10 Tachwedd, 
dan arweiniad Sian Meinir, yn 
nodedig am batrwm arbrofol a 
mentrus o gyd-addoli. Mae’r llun 
yn arwyddo beth oedd dan sylw. 
Mil diolch i Sian. Bu’r myfyrdod yn 
seiliedig ar Salm 8. Diolch diffuant 
hefyd am arweiniad cadarn Kevin 
(3 Tachwedd, Salm 121), Robin 
Samuel (17 Tachwedd , Pregethwr 
3 a Marc 1)) a Gwilym Dafydd (24 
Tachwedd 24, Ioan 18). 
Wrth lunio’r nodiadau hyn (27 
Tachwedd ) rydym yn ffyddiog, ar 
sail y sôn am y paratoadau, y bydd 

ein Ffair Aeaf yn llwyddiant, 
ariannol a chymdeithasol; cynhelir 
y ffair yn y capel a’r elw yn mynd at 
yr elusen leol. Forget -me-not. 
Mae gyrfa gerddorol Hana Lili 
(wyres Pat Beynon) ar garlam. 
Mae’n cyfrannu i raglenni radio a 
sawl cyfrwng arall ac yn 
perfformio’n fyw. Mae’n cynnal 
sesiynau Merched yn Gwneud 
Miwsig. Ymlaen, Hana Lili!  
 

EBENESER 
Profedigaeth 
Trist oedd clywed am farwolaeth 
Cedric Jones, Radyr ar 20 
Tachwedd. Cydymdeimlwn gyda 
Brenda, Wendy, Jonathan a'u 
teuluoedd yn eu colled a'u hiraeth. 
Bu Cedric yn ddiacon cydwybodol, 
organydd rhagorol, yn cadw golwg 
cyson ar y capel a’r mans ac yr 
oedd bob amser yn llawn hwyl a 
thynnu coes. Diolchwn am ei 
fywyd.  

Sefyll yn erbyn cam-drin 
domestig. 
Eleni buom yn tynnu sylw at yr 
ymgyrch hon yn erbyn cam-drin  
domestig. Yn fyd-eang, mae 
menyw neu ferch yn marw bob 11 
munud, o ganlyniad i gamdriniaeth 
gan bartner neu aelod o’r teulu.  
Dylai’r merched hyn fod gyda ni o 
hyd. Mae Prosiect y Gadair Goch 
yn ymgyrch gan  Gristnogion sy'n 
rhan o 16 Diwrnod o Weithredu yn 
Erbyn Trais ar sail Rhywedd. 
Mae’n annog unigolion, mudiadau 
ac eglwysi i gadw cadair sy’n nodi'r 
gwagle a adawyd gan bob un o’r 
merched hyn a gollodd eu 
bywydau. 25 Tachwedd  oedd y 
“Diwrnod Rhyngwladol ar gyfer 
Dileu Trais yn Erbyn Menywod,” 
Myfyrdodau Malcolm 

Cafwyd noson hwyliog a hynod 
ddiddorol ar nos Fawrth 26ain o 
Dachwedd yng nghwmni Malcolm 
Thomas yng Nghlwb Tenis yr 
Eglwys Newydd. Roedd Malcolm 
yn hel atgofion am sefydlu Ysgol 
Gyfun Cymraeg gyntaf Caerdydd 
sef Glantaf. Ef oedd prifathro 

Bedydd 

Osian 

Bedydd Efan Cai 

http://capelsalem.org/

cyntaf yr ysgol. Roedd llawer o gyn
-athrawon yr ysgol yn y noson wrth 
i Malcolm ddwyn atgofion yn ei 
ffordd ddihafal ei hun. Codwyd 
£900 tuag at elusennau Ebeneser 
am eleni, Hosbis y Ddinas a Marie 
Curie. 

OCC 
Braint o’r mwyaf yw cael cefnogi 
cynllun blynyddol a weithredir gan 
fudiad Samaritan’s Purse, 
‘Ymgyrch Plentyn y Nadolig’. 
Cyfrannwyd nifer o focsys i’r achos 
teilwng hwn. Ers 1990 mae dros  
220 miliwn o focsys wedi’u 
cyfrannu gan unigolion ac eglwysi i 
blant mewn angen ar draws y byd. 
Y bwriad eleni yw cyfrannu o leiaf 
260,000 o focsys yn ychwanegol. 
Gobeithio y byddwn yn clywed fod 
y targed hwn wedi’i gyrraedd. 

 

MINNY STREET 
www.minny street.org    @MinnyStreet    
Gweinidog: Y Parchg Owain Llŷr 
Evans 

Ffotogallery 
Wedi’r oedfa fore Sul 17 
Tachwedd ymwelwyd â’n 
cymdogion yn oriel Ffotogallery, 
Cathays a gwerthfarwogi taith 
ffotograffig Marian Delyth dros yr 
50 mlynedd diwethaf yn dogfennu 
bywyd a diwylliant Cymru.  
Y Gymdeithas 
Cafodd cynulleidfaoedd y sesiynau 
ddiweddaraf eu diddanu a’u 
haddysgu wrth i Llinos Patchell 
drafod hanes hynod merched y 
Maori; Elgan Davies a Trystan 
Francis yn cyflwyno darlun o’u 
gweithgarwch clybiau plant; Catrin 
Lewis Defis yn ein harwain i fyd 
cynhyrchydd cyfresi drama; a 
Russell Isaac, yn syth o COP29, 
yn ein sobri wrth drafod rhyfeloedd 
byd a’n calonogi wrth egluro ei 
waith ar ran y Cenhedloedd 
Unedig yn hyrwyddo heddwch. 
Oedfaon y Sul a’r Ysgol Sul mis 
Rhagfyr 
Edrychwn ymlaen yn fawr at 
arweiniad ein Gweinidog yn holl 
oedfaon mis Rhagfyr ac eithrio Sul 
olaf y mis. Sul 1 Rhagfyr: Oedfa 
Foreol ac Ysgol Sul (9:30); PIMS 
(17:00); Oedfa Gymun yr Adfent 
(18:00). Sul 8 Rhagfyr: Oedfa i’r 
Teulu (9:30); Oedfa Foreol (10:30) 
ac Oedfa Hwyrol (18:00). Sul 15 
Rhagfyr: Dathliad Nadolig yr 
Eglwys (9:30) gyda pharti Nadolig i 
bawb i ddilyn; Oedfa Hwyrol 
(18:00). Sul 22 Rhagfyr: Oedfa 
Foreol (9:30) ac Oedfa Hwyrol 
(18:00). Mercher 25 Rhagfyr: 
Oedfa’r Nadolig yng Nghapel 
Minny Street yng nghwmni ein 

cyfeillion o Eglwys y Crwys 
(10:00); pregethir gan Thomas 
Williams. Sul 29 Rhagfyr: Oedfa 
Foreol dan arweiniad Dr Eirian 
Dafydd; ni fydd oedfa hwyrol. Bydd 
cyfle i gyfrannu tuag at 
Gymdeithas y Beibl a Chyngor yr 
Ysgol Sul yn oedfaon 8 ac 15 
Rhagfyr.  
Gweithgarwch y mis 
Bydd cyfle i gymdeithasu dros bryd 
o fwyd nos Sul, 15 Rhagfyr 
(Koinônia, 19:30). Cynhelir 
cyfarfodydd #2, #3 a #4 ‘Adfent’ ar 
3, 17 a 24 Rhagfyr (19:00). Bydd 
noson Nadoligaidd y Gymdeithas 
nos Fawrth, 12 Rhagfyr (19:00) 
yng ngofal Huw Euron.  
Mis Ionawr 
Bydd oedfaon y Sul a’r Ysgol Sul 
yn dilyn y drefn arferol. Byddwn yn 
croesawu’r Parchg Glyn Tudwal 
Jones i arwain oedfa foreol 28 
Ionawr a Mr Noa Evans yr oedfa 
hwyrol. Cynhelir cyfarfod ‘Cwrdd 
Calan’ ar 7 Ionawr (19:00) a 
chyfarfodydd Bethania ar 14 a 28 
Ionawr (19:00). Bydd y 
Gymdeithas yn dathlu’r Plygain yn 
Eglwys Sant Teilo, Amgueddfa 
Sain Ffagan am 14:00 brynhawn 
Sul, 12 Ionawr ac yn croesawu 
Mererid Hopwood i’n herio â’r 
testun ‘Dychmygwch Heddwch’ 
nos Fawrth, 21 Ionawr (19:00).  
Cydymdeimlo 
Cofiwn yn annwyl a diolchgar 
am Mrs Beti Roberts  (Pen-y-
lan). Cydymdeimlwn yn ddiffuant 
â’r teulu cyfan a’u holl gyfeillion. 
 

TABERNACL, YR AIS 
Tabwyl 
Datblygiad cyffrous oedd sefydlu 
Tabwyl dros hanner tymor yr 
Hydref.  Daeth criw o wirfoddolwyr 
brwdfrydig ynghyd, 
o dan arweiniad 
Rosa, i lunio 
rhaglen ar sail 
Arwyr Ancora, ac i 
ymgymryd â’r holl 
drefniadau, o’r crefft 
i’r coginio, o’r canu 
i’r chwaraeon a’r 
ddrama, gyda’r 
Beibl wrth galon y 
cwbl, er mwyn 
sicrhau clwb 
gwyliau cofiadwy i 
blant cynradd. 

Cymdeithas 
Prynhawn Mawrth 

Siaradwr gwadd 
cynta’r tymor oedd, 
Dafydd Rogers, 
mab Mari Rogers.  
Un o’i ddiddordebau 

yw cadw gwenyn ac mae rhwng 
40,000 a 50,000 mewn un cwch, 
bron y cyfan yn fenywaidd.  
Cafodd Dafydd gan pwys o fêl y 
llynedd o un cwch!   

Bu’n cyn-weinidog, y Parchedig 
Denzil John, yn ein hatgoffa ganol 
Hydref am apêl Undeb Bedyddwyr 
Cymru gyda Chymorth Cristnogol 
dan yr enw Talentau Gobaith i 
gefnogi trigolion Zimbabwe yn eu 
brwydr ddyddiol yn erbyn sychder 
ac effaith y newid yn yr hinsawdd.  
Mae gan Zimbabwe boblogaeth o 
6.7 miliwn. Mae 3 allan o 5 yn 
gorfod byw ar 3 doler y dydd ac 
mae 85% o’r boblogaeth yn arfer 
Cristnogaeth.  

Cymdeithas nos Fawrth 

Eleni ’rydym wedi mwynhau dwy 
wledd gerddorol.  Ym mis Medi, 
cawsom sesiwn ddifyr wrth i 
Dafydd Huw holi David Geoffrey 
Thomas am ei hoff gerddoriaeth.  
Dewisodd amrywiaeth o 
gerddoriaeth, megis Tuxedo 
Junction, Glenn Millar, ac I Was 
Glad, Hubert Parry, gan roi blas i ni 
o’i bersonoliaeth ddigri. Penllanw’r 
noson oedd Tydi a Roddaist.  
Symudwyd pawb gan 
ddadansoddiad treiddgar David o 
eiriau’r emyn a sut ’roedd y 
gerddoriaeth a’r geiriau yn plethu 
mor berffaith.  

Llongyfarchiadau 
Croeso cynnes i Nia, merch  
Owain a Beth Williams, a chwaer  
Dewi. 

Medalau Gee  
Llongyfarchiadaiu i’r canlynol ar 
ennill medalau Gee eleni - Bill 
Davies, Eirlys Pritchard Jones, 
Catrin Bell a Ruth Davies. 
 

Tabwyl 

Cyflwyno Medalau Gee 



20 

Llun AI 

 

Ar nos Lun 25 Hydref cawsom ddarlith hynod 
ddiddorol ‘Ar Grwydr gydag Oppenheimer a Desin’ 
gan un o’n haelodau, sef Rowland Wynne. Ffugenw y 
ffisegydd Cymraeg Evan James Williams yw Desin ac 
Oppenheimer neu Oppie yw Julius Robert 
Oppenheimer, testun y ffilm ddiweddar o’r un enw. Yn 
y ddarlith soniodd Rowland am rai cysylltiadau 
Cymreig rhwng y ddau wyddonydd yma. Bu ambell 
lythyr uniongyrchol rhyngddynt ac mae ganddynt nifer 
o gydweithwyr yn gyffredin fel y byddech yn disgwyl 
yn ystod y cyfnod cyffrous o eni Ffiseg Cwantwm cyn, 
ac yn ystod, yr Ail Ryfel Byd. 

Ganwyd Oppenheimer i deulu cyfoethog yn Efrog 
Newydd yn 1904 tra ganwyd EJ Williams i deulu lled 
dlawd yng Nghwmsychbant ger Llanbed. Aeth 
Oppenheimer i ysgol breifat ac yna i Brifysgolion 
Harvard a Gottingen yn yr Almaen tra aeth Desin i 
ysgolion Llanwenog a Llandysul (trwy ysgoloriaeth) 
cyn mynd i brifysgol Abertawe yn 16 oed, ac yna 

Manceinion a Chaergrawnt. Dros ei yrfa fer, 
gweithiodd Desin gyda’r enwau mwyaf ym myd Ffiseg 
gan gynnwys Rutherford a Bohr. Roedd yn arbrofwr 
ac yn ddamcaniaethwr gyda gallu neilltuol. 

 Aeth Rowland â ni ar daith ddifyr ymhlith mawrion 
Ffiseg gyda llwyth o gysylltiadau Cymreig. Soniodd fel 
yr hoffai Patrick Blackett aros yng Nghroesor wrth 
gerdded mynyddoedd Cymru, cyn sôn am ei gyfeillion 
Werner Heisenberg o’r Almaen ac Isidor Rabi o’r 
UDA. Roedd Rabi yn gweithio ar ragflaenydd i 
RADAR gyda EG “Taffy” Bowen o Abertawe a oedd 
yn ei dro yn gweithio gyda Joan Curran, eto o 
Abertawe ac a weithiodd gyda Arthur Llewelyn 
Hughes o deulu Cymraeg o Lerpwl – yr unig Gymro 
mae’n debyg i weithio ar y bom atomig yn Los 
Alamos. Soniwyd am y gwaith o buro Wraniwm ym 
Rhyd-y-mwyn ger Wrecsam ac am waith Mervyn 
Jones a oedd yn ddarlithydd yn Aberystwyth gyda 
Desin cyn ei farwolaeth o gancr yn 42 oed yn 1945. 
Diolchwn i Rowland am ddarlith arbennig. 
     Rhys Morris 

Cysylltwch â cymdeithas.wyddonol@gmail.com os 
hoffech wybodaeth am Gymdeithas Wyddonol Cylch 
Caerdydd  

Apêl yr Urdd i gynnig gwyliau i 1,000 o 
blant a phobl ifanc sy’n byw mewn tlodi 

Gydag ystadegau yn dangos fod 30% o blant Cymru 
yn byw mewn tlodi, mae’r Urdd wedi lansio apêl 
‘Cronfa Cyfle i Bawb 2025’ er mwyn sicrhau 
gwyliau ar gyfer mwy nag 
erioed o blant a phobl 
ifanc Cymru sy’n byw 
mewn amgylchiadau 
heriol. 

Diolch i gyfraniadau hael 
gan nifer o unigolion, 
cymdeithasau, busnesau a 
chynghorau lleol at y gronfa 
llynedd, roedd modd i’r 
mudiad gynnig lle i dros 300 
o blant a phobl ifanc o 
deuluoedd incwm is, gofalwyr 
ifanc a phlant maeth ar 
Wersylloedd Haf 2024. 

Derbyniwyd y nifer mwyaf 
erioed o geisiadau am 
wyliau drwy nawdd y Gronfa 
eleni, ac felly mae’r Urdd 
wedi cynyddu’r targed i 
1,000 o lefydd ar gyfer 
2025. Croesewir apêl gan rieni a 
gwarchodwyr y rheiny fynychodd Wersyll Haf eleni 
drwy nawdd y gronfa, fel Heather sy’n fam i Evie, 13 
oed: 

“Fasa ni fel teulu byth yn medru fforddio cynnig y 
math yma o wyliau i Evie,” esbonia Heather. “Byddai 
hi wedi gorfod colli allan ar bob math o brofiadau dros 
yr haf heb y Gronfa, felly mi ydan ni mor ddiolchgar o’r 
gefnogaeth ychwanegol yma. Roedd Evie wrth ei 
bodd yn cymryd rhan yng ngweithgareddau Glan-llyn, 
yn enwedig cael mynd allan ar y dŵr. Mi wnaeth hi 
ffrindiau newydd, ac roedd pawb mor ofalus ohoni.” 

Bydd nawdd o £220 yn cyfrannu at gost gwyliau i 

un plentyn neu berson ifanc yng Ngwersyll Glan-llyn, 
Llangrannog, Pentre Ifan neu Gaerdydd. 

Meddai Siân Lewis, Prif Weithredwr yr Urdd: “Mae’r 
Urdd a’r Gymraeg yn perthyn i bawb, ac 

rydym am sicrhau bod cyfleodd i 
ymwneud â ni a’r iaith yn cael eu 
cynnig i bob plentyn a pherson 
ifanc yng Nghymru. Credwn fod 
pob plentyn yn haeddu’r cyfle i 
fwynhau gwyliau, beth bynnag 
yw eu hamgylchiadau personol. 

“Dros y bum mlynedd 
ddiwethaf, diolch i 
garedigrwydd unigolion, 
cymdeithasau, busnesau a 
chynghorau lleol, mae 
cannoedd o blant a phobl ifanc 

wedi elwa o’n Cronfa Cyfle i 
Bawb. Dyma alw am gefnogaeth 
pawb sydd mewn sefyllfa i 
gyfrannu i’n helpu i ymestyn ein 
cynnig i gymaint o ieuenctid 
difreintiedig â phosib yn 2025.” 

Mae’r cwmni cyfryngau 
Tinopolis wedi cadarnhau eu 
cefnogaeth i’r ymgyrch: “Fel cwmni 
sydd wedi ei leoli yn Llanelli, un o 
ardaloedd mwyaf difreintiedig 
Cymru, rydym yn falch iawn o fod yn 

cefnogi’r cynllun yma,” meddai Angharad Mair, 
Cyfarwyddwr Gweithredol y cwmni. “Mae sicrhau bod 
plant na fyddent yn elwa yn yr un ffordd oherwydd 
amgylchiadau y tu hwnt i’w rheolaeth, yn gallu derbyn 
profiadau tebyg a hynny drwy’r iaith Gymraeg, yn 
bwysig tu hwnt.” 

Croeso i unrhyw un gyfrannu drwy’r wefan 
(urdd.cymru/cronfa) neu drwy gysylltu gyda’r Urdd ar 
01239 652 140 / cronfa@urdd.org 

Bydd modd i rieni neu ysgolion wneud cais am 
wyliau ar ran plentyn yng ngwanwyn 2025.  

Cymdeithas Wyddonol  
Cylch Caerdydd 

mailto:cymdeithas.wyddonol@gmail.com
https://www.urdd.cymru/cy/cefnogi/cronfa-cyfle-i-bawb/

Gwylio’r Geiniog 

1. Mae unigolion sydd ddim angen cyflwyno 
ffurflenni treth hunanasesiad wedi dechrau derbyn 
'asesiadau treth syml' oddi wrth y Swyddfa 
Dreth ar gyfer 2023-2024. Mae'r asesiadau yma 
yn cynnwys eich incwm cyflogaeth neu bensiwn, 
yn ogystal â'ch incwm llog ar gynilion. 

Mae tua 140,000 o bensiynwyr sydd ond yn 
derbyn Pensiwn Gwladol fel incwm yn mynd i 
dderbyn yr asesiadau treth yma hefyd, gan fod y 
Pensiwn Gwladol bellach yn uwch na'r lwfans di-
dreth blynyddol o £12,570. 

Gwiriwch y ffigyrau yn yr asesiadau yn ofalus 
iawn, yn enwedig y symiau llog o'r banc, gan fod 
gwallau i'w gweld yn aml yn y cyfrifiadau yma. 

2. Bu erthygl drist iawn yn y wasg yn ddiweddar, lle 
cafodd gŵr a gollodd ei wraig ei chael hi'n 
amhosib i gael gafael ar gyfrinair ffôn symudol ei 
wraig i gael lluniau ar gyfer ei hangladd, gan 
gynnwys lluniau o ddiwrnod eu priodas. 

Pan mae yna golled yn y teulu, mae gwaith 
gweinyddol sylweddol, yn ariannol ac anariannol. 
Efallai hoffech gadw rhestr o'ch manylion 
mewngofnodi a chyfrineiriau ar gyfer e-bost, 
eich ffôn, ac ati mewn man diogel ar gyfer 
aelodau'ch teulu. 

3. O 7 Hydref 2024 ymlaen, cyhoeddwyd rheolau 

newydd i amddiffyn cwsmeriaid rhag sgamiau 
'Authorised Push Payment' neu 'APP'. Mae'r 
sgamiau yma yn digwydd pan fydd rhywun yn cael 
ei dwyllo i anfon arian at dwyllwr sy'n honni ei fod 
yn berson neu'n gwmni dilys. 

O dan y rheolau newydd, gallai taliad a wnaed trwy 
fancio ar-lein fel rhan o sgam gael ei ad-dalu. Ar 
hyn o bryd, yr uchafswm o ad-daliad yw £85,000 
ac mae'n rhaid i chi hysbysu'ch banc o fewn 13 mis 
i'r taliad terfynol gael ei wneud i'r twyllwyr. 

Cwestiynau Huw ac Aled 

C: Rwy'n helpu gydag elusen fach sydd angen 
mynediad at arian ar gyfer prosiectau. Oes rhaid i mi 
wneud cais i bob sefydliad unigol neu a oes 
gwefannau sy'n darparu cyfeirlyfr o sefydliadau? 

A: Bydd unrhyw un sy'n ymwneud ag elusennau yn 
gyfarwydd â phroblemau codi arian a cheisiadau am 
grantiau. Weithiau, mae cyrff arbennig ar gyfer eich 
math penodol o sefydliad. Dwy wefan a allai rhoi 
manylion nifer o ddarparwyr grantiau yw “Sefydliad 
Cymunedol Cymru” ac “Ariannu Cymru”. Er nad ydynt 
yn cynnwys manylion pob elusen a sefydliad, gallant 
ddarparu rhai cysylltiadau defnyddiol. Pob hwyl gyda'r 
ymdrech codi arian! 

Am fwy o fanylion cysylltwch â ni drwy: 
Huwaledaccountants.com neu 029 20694524 

Huw Aled Accountants 

J.R. Jones a Brwydr yr Iaith  
Ieuan Wyn  

Mae’r llyfryn hwn yn ffrwyth Darlith Flynyddol Utgorn 
Cymru 2021, a draddodwyd gan Ieuan Wyn i 
gynulleidfa Canolfan Hanes Uwchgwyrfai. Yn briodol 
iawn, fe’i traddodwyd drachefn y llynedd yn 
Eisteddfod Genedlaethol Llŷn ac Eifionydd ym 
Moduan, gan mai un o wlad Llŷn oedd ei gwrthrych, yr 
Athro John Robert (J.R.) Jones, a aned ym Mhwllheli 
ym Medi 1911. 

Yn y ddarlith gyfoethog a threiddgar hon mae 
Ieuan Wyn yn ymdrin â chyfraniad J.R. Jones i frwydr 
yr iaith – cyfraniad nodedig nid yn unig ei arweiniad o 
ran syniadaeth fel athronydd ond hefyd ei gefnogaeth 
gyhoeddus ddiwyro i’r gweithredwyr mewn cyfnod 
allweddol yn hanes y frwydr.  

   Dawi Griffiths 

Cyhoeddir y llyfryn gan Nereus, Y Bala ar ran Gwasg 
Utgorn Cymru, ac mae ar werth yn y siopau llyfrau 
Cymraeg (pris: £4.00) ac o Ganolfan Hanes 
Uwchgwyrfai, Clynnog Fawr, Caernarfon LL54 5BT; e
-bost: hanes.uwchgwyrfai@gmail.com (£5.00 drwy’r 
post).  

 

mailto:hanes.uwchgwyrfai@gmail.com

Bwytai Merch y Ddinas 

Lowri Haf  Cooke 

Amser Nadolig 

‘Ydych chi’n barod? Oes tipyn ar ôl gennych i’w 
gyflawni eto o’ch rhestr Nadolig? Sawl cwsg sydd i 
fynd tan y diwrnod mawr? Mae na lu o bartїon ac 
anrhegion i’w trefnu, a gorchwylion fyrdd i’w cyflawni 
dros dymor yr Ŵyl. Wrth gwrs, mae’n gyfnod 
cymysglyd o bleser – ynghyd ag efallai ychydig o 
bryder – a phrysurdeb mawr i bawb. Ymlaciwch. 
Gymerwch chi baned, neu lasied o rywbeth? 
Anghofiwch bob dim am nawr. Gwnewch amser i 
gofio, i fyfyrio, i flasu ac i synhwyro wrth bori trwy’r 
gyfrol hon...’ 

Dyna i chi agoriad fy llyfr 
newydd, Amser Nadolig, a wir, dwi’n 
barod i  ddilyn fy nghyngor fy hun! 
Mae’n ddiwrnod olaf Tachwedd arna 
i’n sgwennu’r golofn hon, a fedra i 
ddim aros i gael bach o hoe dros yr 
Ŵyl. Sôn am dymor hydref hynod 
brysur, rhwng gweithio a theithio ar 
hyd yr M4, yn arwain prosiectau 
coginio lleol a thymhorol mewn 
ysgolion di-ri. Ond rhwng y gyrru 
gyrru gyrru (a choginio ambell i gyrri 
gyrri gyrri)  ges i fwynhau lliwiau 
hydrefol y ddinas, ac ambell blatiad 
mewn bwyty dinesig sy’n werth 
ymweliad! 

Yn bennaf,  hoffwn longyfarch 
bwyty Siapaneaidd Ichiban ar eu 
gofod newydd ar Heol Albany, y Rhath, ar ôl symud 
rhyw ganllath o bellter yn ddiweddar iawn. Es i yno am 
ginio dathlu toc cyn parti lansio Amser Nadolig, ac 
roedd y nwdls udon sbeislyd, gyda glasied o win eirin 
yn fendigedig. Yn wir, mae seigiau’r bwyty 
Siapaneaidd mor chwedlonol ers rhai blynyddoedd, 
nes i ffrind i ffrind ffeindio’i hun mewn bach o bicl 
gyda’i gyfrifydd ar ddiwedd un flwyddyn ariannol. 
Digwydd holi wnaeth y cyfrifydd, ‘beth yw’r enw ma, ‘I 
chi ban’, sy’n ymddangos gymaint yn dy gyfrifon?’ 
wrth sylwi bod rhai cannoedd – a dweud y lleia - wedi 
ei dalu i’r busnes dan sylw. Oooops! Dyna rybudd i 
bawb felly, ma’r bwyd yn beryglus o flasus, i’ch cyfri 
banc o leia! Yn bersonol, dwi’n ysu i ddychwelyd, ac 
onid dyna’r geirda gorau i fwyty dinesig? 

A sôn am eirda i fwyty lleol soniodd Huw Roberts, 
trysorydd Y Dinesydd, ei fod yn hoff iawn o La Cucina 
Di Mare yn yr Eglwys Newydd. (Dyna syniad da am 
golofn cyntaf 2025...) Soniodd Huw hefyd ei fod ar fin 
mynychu parti Nadolig yng nghlwb golff Yr Eglwys 
Newydd – mae na gynnig da iawn yno mae’n debyg 
eleni, dau gwrs am £17. O’m mlaen i dros yr 
wythnosau nesa, mae gen i gwpwl o bartїon wedi’u 
trefnu gan gynnwys bwyty Eidalaidd Scaramantica, ar 
Heol Penylan. Beth amdanoch chi tybed? Yna, a 
hithe’n ddiwrnod gweithio o adre arna i, mae gen i drît 

tymhorol o’m mlaen i dros ginio – fy mrechdan 
Nadolig cyntaf, o gaffi Pret a Manger, a mins pei o 
fecws Tŷ Melin. Ag ystyried mai ŵy ar dost yw fy 
nghinio arferol, mae hwn wir yn wledd a hanner!  

Yn wir, mae ganddon ni gyd ein hoff flasau dros y 
tymor ewyllys da, ac mae hynny’n elfen gref o’r gyfrol 
Amser Nadolig. Dyma gasgliad o straeon, ysgrifau, 
atgofion, ryseitiau, delweddau a myfyrdodau, a dwi’n 
hapus i ddweud mod i’n cael cwmni sawl dinesydd 
arall ymysg 24 o gyfranwyr y gyfrol.  Yn eu plith mae 

Huw Stephens, a’i draddodiad 
teuluol o fwyta ‘scampi a chips’ ar 
Noswyl Nadolig, tra bod Jon Gower 
yn brysur yn chwarae ‘turkey 
roulette’ yn gynharach y p’nawn 
hwnnw. Mae Dorian Morgan  draw 
yn Grangetown yn agor bocs 
siocled llawn atgofion, a Corrie 
Chiswell yn ein tywys i 
Ucheldiroedd yr Alban ar gyfer 
dathliadau Nos Galan. Yna, mae’r 
Dr Marion Löffler yn ein tywys yn ôl 
mewn amser i’w phlentyndod yn yr 
Almaen, a stollen ‘sbeislys, sawrus’, 
ei Mamgu, Oma Lotte. A fi? Gewch 
chi ddarganfod hynny, wrth fachu ar 
gopi o’r gyfrol Amser Nadolig o’ch 
siop lyfrau lleol! Yn fwy na dim, 
mae’n gyfrol sy’n tanlinellau mai’r 
anrheg Nadolig fwyaf gwerthfawr 

yw amser.  Tan 2025 felly, dwi’n dymuno amser 
Nadolig hyfryd a heddychlon i chi gyd. Yfwch, 
bwytewch – darllenwch -  a byddwch lawen! A diolch 
am eich amser eleni. Lowri x 

Ichiban, 74 Heol Albany, Y Rhath CF24 3RS; 02920 
463333 

Amser Nadolig gan Lowri Haf Cooke, ar werth yn eich 
siop lyfrau lleol. 

Cyfrol newydd Meg Elis 
 

Eleni mae’r awdur Meg Elis wedi cyhoeddi cyfrol 
newydd o waith ei diweddar fam, Dr Meri Ellis, dan y 
teitl  Yr Enwog Bereinion: Gwarchod y Fflam. 
Cyhoeddodd ei mam y nofelau, Awelon Darowen, 
Beth yw’r Haf ac Ystyriwch y Lili, ond ffrwyth 
blynyddoedd lawer o waith ymchwil hanesyddol yw’r 
gyfrol hon. 

Maes yr ymchwil oedd hanes y clerigion hynny, yn 
arbennig y rhai oedd â chysylltiad gyda Powys, a 
lafuriodd yn copïo a diogelu hen lawysgrifau Cymraeg 
a threfnu a chynnal yr eisteddfodau taleithiol pan oedd 
yr hinsawdd grefyddol yn anffafriol a’r sefydliad a’u 
cyflogai yn dra Seisnig. Fe’u hadnabyddir bellach fel 
‘Yr Hen Bersoniaid Llengar’, sef dynion fel Ifor Ceri, 
Gwallter Mechain, Thomas Richards (Darowen) a’i 
bum mab, Ieuan Glan Geirionydd a Carnhunanawc. 
Dywed Meg mai mater o foddhad mawr iawn i’w mam 
oedd gweld sefydlu Cymdeithas Carnhunanawc yma 
yng Nghaerdydd. 

Mae Yr Enwog Bereinion yn cynnwys portreadau 
o’r pump cyntaf i’w henwi uchod, ac yn ôl Meg dim 
ond cyfran fechan o waith ymchwil ei mam sydd yn y 
gyfrol. Mae’r portreadau yn fyw ac yn lliwgar, gan 
wneud defnydd helaeth o lythyrau’r cymeriadau 
diddorol hyn at ei gilydd.  

Cynhaliwyd cyfarfod gyda Meg Elis i hyrwyddo’r 
gyfrol nos Fawrth, 12 Tachwedd, yn Neuadd Eglwys 
Dewi Sant dan arweiniad Karl Davies. 

Yr Enwog Bereinion: Gwarchod y Fflam. Mari Ellis 
gol. Meg Elis. Gwasg y Bwthyn. £15.00. 

 

 

 

 

Yng ngig diweddaraf Clwb 
Canna, roedd y tocynnau i gyd 
wedi gwerthu ymhell o flaen 
llaw. A chafodd neb eu siomi! 

Melda Lois, sy’n llais 
newydd ar y sîn a agorodd y 
noson. Mae Melda’n dod yn 
wreiddiol o Lanuwchllyn, ond 
wedi ymgatrefu yng 
Nghaerdydd bellach. Mae 
ganddi lais hyfryd, meddal, 
swynol ac unigryw, ac yn werth 
gwrando arni. Trueni nad oedd 
y gynulleidfa i gyd wedi dangos 
y parch dyledus at ei 
pherfformiad o’r dechrau. Ond 
diolch i un o’r trefnwyr, 
distewodd pawb i glywed a 
gwerthfawrogi ei set. Mae Melda Lois yn sicr yn 
berfformiwr eithriadol o ddawnus, ac yn werth ei dilyn 
a chadw llygad (a chlustiau) arni ar gyfer y dyfodol.  

Mae’n siwr mai uchafbwynt y noson i lawer o’r 
gynulleidfa oedd perfformiad Huw Chiswell, a chafodd 
neb ei siomi. Ond druan ag ef, roedd Chiz yn colli ei 
lais. Er hynny, rhoddodd berfformiadau gwych a 
hyfryd o bob un o’i ganeuon. A dweud y gwir, roedd 
cymaint o fwynhau, gallai fod wedi dod draw, gosod ei 
biano a chyfeilio i’r gynulleidfa. Roedd pawb yn morio 
canu, ac yn wirioneddol fwynhau’r noson. Mae 

gwrando arno wastad yn brofiad a 
hanner ac nid yw byth yn siomi. 
Gobeithio na fydd yn wyneb dieithr i 
Glwb Canna yn y dyfodol. 

Gig nesaf y clwb fydd Morgan 
Elwy a Tew Tew Tenau yn y Clwb 
Rhyddfrydol nos Wener 24 Ionawr. 
Mae’r tocynnau’n £15 ac ar werth 
yn Caban, neu drwy TicketSource. 
Bachwch eich tocynnau’n gyflym – 
bydd yn wych o noson. Beth am 
brynu rhai’n anrheg Nadolig? 

Lluniau: Irfon Bennett 

Rhagfyr 
 

Mawrth, 10 Rhagfyr–Sadwrn, 4 
Ionawr 
Theatr Sherman yn cyflwyno ‘Yr Hugan 
Fach Goch’ (i blant 3–6 oed). manylion 
https://www.shermantheatre.co.uk/
event/yr-hugan-fach-goch/?lang=cy neu 
ffoniwch 029-2064-6900.  
Mawrth, 10 Rhagfyr 
Merched y Wawr, Cangen Caerdydd. 
Sgwrs gan Shân Williams (Siop y Felin) 
ar y testun ‘Trefnu blodau ar gyfer y 
Nadolig’, yn Eglwys Fethodistaidd 
Cyncoed, CF23 6SE  am 2.30pm. 
Croeso cynnes i aelodau hen a 
newydd. Manylion: Eluned Press 07761
-358755 / eluned@press0.plus.com).  
Mawrth, 10 Rhagfyr 
Cymdeithas Ddiwylliannol Eglwys 
Minny Street. Noson Nadoligaidd yng 
nghwmni Huw Euron, am 7.00pm yn 
festri’r capel (CF24 4ER). Croeso 
cynnes i bawb. 
Iau, 12 Rhagfyr 
Menter Caerdydd. Sgwrs gan yr Athro 
Daniel G. Williams (Prifysgol Abertawe) 
ar y testun ‘Nadolig Plentyn yng 
Nghymru: Dylan Thomas a’r “môr dau-
dafod”’. Trwy gyfrwng Zoom am 
7.30pm. Am ddim. I gofrestru, 
rachel@mentercaerdydd.cymru 
Gwener, 13 Rhagfyr 
Merched y Wawr, Cangen y Felin. Parti 
Nadolig yn ‘Caffe Fach’. Manylion 
pellach: mywyfelin@gmail.com 
Sadwrn, 14 Rhagfyr 
Bore Siarad Cymraeg (lefel ganolradd 
ac uwch). Dewch i wrando ar y cyn-
Archdderwydd Christine James yn 
trafod rhai o’i cherddi, yn Hyb Rhiwbina 
(CF14 6EH) am 10.30am. Am ddim. Nid 
oes angen cofrestru ymlaen llaw. Dan 
nawdd Eglwys Efengylaidd Gymraeg 
Caerdydd. Croeso cynnes i bawb. 
Manylion: gwybodaeth@cwmpawd.org 
Sadwrn, 14 Rhagfyr 
Noson o garolau yng Nghapel yr 
‘Heath’, 122 Heol yr Eglwys Newydd, Y 
Mynydd Bychan, CF14 3LZ, am 
5.00pm. Siaradwr gwadd: Parch. Emyr 
James. Manylion pellach gan y Parch. 
Nathan Munday (07530-576209 
nathanmunday1@outlook.com). Croeso  
Sul, 15 Rhagfyr 
Carolau yng Ngolau Cannwyll yng 
nghapel y Tabernacl, 81 Heol Merthyr, 
Yr Eglwys Newydd, CF14 1DD, am 
5.00pm. Fe’i trefnir gan Eglwys 
Efengylaidd Gymraeg Caerdydd. 
Croeso cynnes i bawb. 
Llun, 16 Rhagfyr 
Cabarela ’Dolig (16+) yn y Glee Club, 
Bae Caerdydd, CF10 5BZ, am 7.45pm. 
Tocynnau: £24 (drwy’r Glee Club: 
https://www.glee.co.uk/cardiff/). 
 
 

Llun, 16 Rhagfyr 
Cymdeithas Gymraeg Rhiwbeina. 
Cynhelir plygain yng nghapel Bethel, 
Maes-y-deri, Rhiwbina, CF14 6JJ, am 
7.00pm. Bydd casgliad ar gyfer ‘Y 
Ganolfan Glyd’, elusen sy’n 
cynorthwyo’r digartref yng Nghaerdydd. 
Manylion (dilwynjones51@hotmail.com; 
029-2062-0653). Croeso cynnes. 
Mercher, 18 Rhagfyr 
Carolau’r Cilgant yn Eglwys Dewi Sant, 
Cilgant Sant Andreas, Caerdydd, CF10 
3DD, am 1.00pm. 
Mercher, 18 Rhagfyr 
Cyngerdd ‘Naws y Nadolig’ yng 
nghwmni Merched Plastaf, yn Eglwys 
St John’s, Cilgant Sant Ioan, Treganna 
(CF5 1NX), am 7.00pm. Dim tocynnau, 
ond derbynnir cyfraniadau wrth y drws. 
Mercher, 18 Rhagfyr 
Dafydd Iwan a’r grŵp ‘Bwncath’ yn 
perfformio yn rhan o Ŵyl Nadolig 
Caerdydd, yn Theatr Speigel yng 
Ngherddi Sophia (CF11 9XR) am 
8.30pm. Manylion pellach: https://
cardiffchristmasfestival.co.uk/videos/
dafydd-iwan-and-band/ 
Iau, 19 Rhagfyr 
Dafydd Iwan a’r grŵp gwerin ‘Pedair’ yn 
perfformio yn rhan o Ŵyl Nadolig 
Caerdydd, yn Theatr Speigel yng 
Ngherddi Sophia (CF11 9XR) am 
8.30pm. Manylion pellach: https://
cardiffchristmasfestival.co.uk/videos/
dafydd-iwan-acoustic-set-with-friends/ 
 

Ionawr 2025 
 

Sadwrn, 4 Ionawr 
Taith gwylio adar fisol dan arweiniad 
Eirian a Gwilym Dafydd, yn dechrau am 
10.30am. Am ddim. Am ragor o 
wybodaeth, anfonwch at: 
eirianagwilym@gmail.com 
Sul, 5 Ionawr 
Plygain yng nghapel y Tabernacl, 81 
Heol Merthyr, Yr Eglwys Newydd, CF14 
1DD, am 5.00pm. Fe’i trefnir gan 
Eglwys Efengylaidd Gymraeg 
Caerdydd. Croeso cynnes i bawb. 
Mercher, 8 Ionawr 
Merched y Wawr, Cangen Bro Radur. 
Noson yng nghwmni Arfon Haines 
Davies, yn Ysgoldy Eglwys Crist, Heol 
Isaf, Radur, am 7.30pm. Croeso. 
Sadwrn, 11 Ionawr 
Bore Siarad Cymraeg (lefel ganolradd 
ac uwch). Dewch i wrando ar sgwrs gan 
y Parch. Emyr James ar y testun 
‘Addunedau’, yn Hyb Rhiwbina (CF14 
6EH) am 10.30am. Yn rhad ac am 
ddim. Nid oes angen cofrestru ymlaen 
llaw. Dan nawdd Eglwys Efengylaidd 
Gymraeg Caerdydd. Croeso cynnes i 
bawb. Manylion pellach: 
gwybodaeth@cwmpawd.org 
Sul, 12 Ionawr 
Cymdeithas Ddiwylliannol Eglwys 
Minny Street. Dathlu’r Plygain yn 
Eglwys Sant Teilo, Sain Ffagan 
Amgueddfa Werin Cymru, am 2.00pm. 
Croeso cynnes i bawb. 
 
 
 

Mawrth, 14 Ionawr 
Merched y Wawr, Cangen Caerdydd. 
Sgwrs gan Dr Mari Kamali ar y testun 
‘Feganiaeth ac iechyd’, yn Eglwys 
Fethodistaidd Cyncoed, CF23 6SE am 
2.30pm. Croeso cynnes i aelodau hen a 
newydd. Manylion: (07761-358755 
eluned@press0.plus.com). 
Iau, 16 Ionawr 
Merched y Wawr, Cangen y Felin. 
Sgwrs gan Llinos Patchell am ferched y 
Maori, yn neuadd Capel y 
Methodistiaid, Heol Kelston, Yr Eglwys 
Newydd, CF14 2AA, am 7.30pm. 
Manylion: mywyfelin@gmail.com. 
Croeso i aelodau hen a newydd. 
Gwener, 17 Ionawr 
Cylch Llyfryddol Caerdydd. Mari 
George, enillydd Llyfr y Flwyddyn 2024, 
yn cael ei holi gan Aron Pritchard. Trwy 
gyfrwng Zoom am 7.15pm. Croeso 
cynnes. I ymaelodi (£10 am y flwyddyn) 
ac i dderbyn y ddolen Zoom, cysylltwch 
â’r Ysgrifennydd, yr Athro E. Wyn 
James (JamesEW@caerdydd.ac.uk). 
Llun, 20 Ionawr 
Cymdeithas Gymraeg Rhiwbeina. 
Sgwrs gan Peter Watkin Jones ar y 
testun ‘Fy Ngyrfa mewn Ymchwiliadau 
Cyhoeddus’, yng nghapel Bethel, Maes-
y-deri, Rhiwbina, CF14 6JJ, am 
7.30pm. Manylion: (029-2062-0653 
dilwynjones51@hotmail.com). Croeso. 
Mawrth, 21 Ionawr 
Cymdeithas Ddiwylliannol Eglwys 
Minny Street. ‘Dychmygu Heddwch’ yng 
nghwmni’r Athro Mererid Hopwood, am 
7.00pm yn festri’r capel (CF24 4ER). 
Croeso cynnes i bawb. 
Gwener, 24 Ionawr 
Cylch Cadwgan. Sgwrs gan Eurig 
Davies ar y testun ‘Peter Williams a’i 
Feibl – arwr cenedlaethol neu heretic?’, 
yn festri Bethlehem, Gwaelod-y-garth, 
am 7.30pm. Am fanylion pellach, 
cysylltwch ag Ysgrifennydd Cylch 
Cadwgan, y Prifardd Glenys M. Roberts 
(groberts@btinternet.com). 
Gwener, 24 Ionawr 
Clwb Canna yn cyflwyno Morgan Elwy 
a Tew Tew Tenau yng Nghlwb 
Rhyddfrydol Treganna (CF5 1JB) am 
8.00pm. Tocynnau: £15 ar gael o 
Caban neu drwy TicketSource: https://
www.ticketsource.co.uk/ 
Llun, 27 Ionawr 
Cymdeithas Wyddonol Cylch Caerdydd. 

Sgwrs gan Ifan Hughes (Prifysgol 
Durham) ar y testun ‘Titrwm Tatrwm 
Cyfrifiadura Cwantwm’, am 7.30pm 
trwy gyfrwng Zoom. Am fanylion 
pellach ac i dderbyn y ddolen 
Zoom, cysylltwch â: 
CymdeithasWyddonol@gmail.com 
Iau, 30 Ionawr 
Menter Caerdydd yn cyflwyno ‘Laffwyl!’ 
yn nhafarn Parc Fictoria (CF5 1JL) am 
7.30pm. Tocynnau (£10): 
www.mentercaerdydd.cymru (neu £12 
wrth y drws). 
 

Anfonwch fanylion  
ar gyfer y Digwyddiadur at  

yr Athro E. Wyn James,  
Manylion ar dudalen 2. 

Y 

DIGWYDDIADUR 

Disgyblion Ysgol Bro Edern 
yn Gyrru ar Wib  
i Saudi Arabia 

 
Llongyfarchiadau mawr i dîm Hypernova o Ysgol Bro 
Edern ar gyrraedd rowndiau terfynol cystadleuaeth 
Fformiwla 1 a drefnir ar gyfer ysgolion. Y mae 6 o’r 
disgyblion yn rhan o’r tîm a fu’n cystadlu yn erbyn 
timau o bob cwr o’r byd yn Saudi Arabia ddiwedd 
Tachwedd. Gobeithio y cawn wybod y canlyniad yn 
rhifyn Chwefror o’r Dinesydd. 

Y gamp fydd dylunio a chynhyrchu fersiwn llai o 
gar Fformiwla 1 a byddent yn cael eu beirniadu ar eu 
gwaith peirianneg ynghyd â chyflymder y car a’u 
harddangosfa. 

Mae’r gystadleuaeth hon yn rhoi cyfle i ddisgyblion 
ddatblygu eu sgiliau STEM. Mae’n cael eu hariannu 
rhannol gan Gyfarwyddiaeth Addysg Llywodraeth 
Cymru. 

Pedwar aelod o dîm Hypernova o Ysgol Bro Edern 

Llun: 
Cymru Fyw 

Cafwyd noson ddifyr iawn, llawn hwyl yn Merched y 
Wawr ar nos Iau 21 Tachwedd. Roedd Anne Weeks 
yn rhoi gwers i tua ugain ohonom ar sut i greu 
‘Swedish Star’ sef addurn Nadolig eitha traddodiadol o 

Sweden. Roedd angen 
pedwar stribed o 
ddefnyddiau Nadoligaidd ar 
bawb ac wedyn eu plethu/
gwehyddu at ei gilydd yn y 
ffordd gywir i greu seren. 
Swnio yn syml ond yw? Ond 
roedd y mwyafrif ohonom 
wedi drysu yn lan a bu 
llawer iawn o chwerthin a 
Janet James ac Anne yn 

gwneud eu gorau i 
helpu pawb a fi, 
Siwan Hill yn llwyddo i helpu rhai hefyd. 
Unwaith y deallodd Glenys Evans sut i’w 
gwneud, fe fu hi yn cynorthwyo hefyd. Erbyn 
diwedd y noson roedd pawb wedi llwyddo i greu 
seren i fynd adre ac ambell un yn awyddus i 
greu rhagor ohonynt! 

Roedd Janet wedi dod a nwyddau ar gyfer 
creu calonnau wedi eu brodio hefyd, ond roedd 
amser wedi’n trechu’n a dim ond ychydig aeth â 
deunyddiau i wneud y rhain gartref. 

Diolch o galon i Anne a Janet am eu gwaith 
caled. 

Merched y Wawr  
Y Felin 

 

Chwefror 2025 
 
Sadwrn, 1 Chwefror 
Taith gwylio adar fisol dan arweiniad 
Eirian a Gwilym Dafydd, yn dechrau am 
10.30am. Am ddim. Am ragor o 
wybodaeth, eirianagwilym@gmail.com 
Llun, 3 Chwefror 
Cylch Cinio Cymraeg Caerdydd. Yng 
Ngwesty’r ‘New House’, Heol y 
Ddraenen, Draenen Pen-y-graig 
(Thornhill), Caerdydd, CF14 9UA. 
Ymgynnull am 7.00 ar gyfer 7.30pm.  

Pris: £30 yr un. Siaradwr gwadd: y 
sylwebydd chwaraeon, Alun Wyn 
Bevan. Croeso cynnes i bawb, yn 
arbennig i gyfeillion newydd. Am ragor 
o fanylion, cysylltwch â’r cyd-
Ysgrifennydd, Paul Morgan (07761-
696286; cylch.cinio@gmail.com). 
Mawrth, 4 Chwefror 
Cymdeithas Ddiwylliannol Eglwys 
Minny Street. Noson yng nghwmni 
Catrin Hughes Roberts, Pennaeth 
Cysylltiadau Allanol a Nawdd 
Amgueddfa Cymru, am 7.00pm yn 
festri’r capel (CF24 4ER). Croeso.  
Mercher, 5 Chwefror 
Merched y Wawr, Cangen Bro Radur. 
Noson yng nghwmni Cat Gardiner 
(Galeri TEN), yn Ysgoldy Eglwys Crist, 
Heol Isaf, Radur, am 7.30pm. Croeso i 
aelodau hen a newydd. 
 

Gwener, 7 Chwefror 
Cymrodorion Caerdydd. Sgwrs gan Dr 
Sian Rhiannon Williams ar y testun 
‘Cofio Elizabeth Phillips Hughes (1851–
1925)’. Trwy gyfrwng Zoom am 7.30pm. 
Y tâl aelodaeth am y flwyddyn yw £15; 
y pris mynediad i gyfarfod unigol yw £5 
(ond yn rhad ac am ddim i aelodau). I 
dderbyn gwybodaeth ynghylch sut i 
dalu, a’r ddolen Zoom, anfonwch 
cymrodorioncaerdydd@gmail.com. 
Croeso. Croeso cynnes i bawb. 
Sadwrn, 8 Chwefror 
Bore Siarad Cymraeg (lefel ganolradd 
ac uwch). Lynne Davies yn sôn am yr 
efengyl yn Llydaw, yn Hyb Rhiwbina 
(CF14 6EH) am 10.30am. Am ddim. Nid 
oes angen cofrestru ymlaen llaw. Dan 
nawdd Eglwys Efengylaidd Gymraeg 
Caerdydd. Croeso cynnes i bawb. 
Manylion:  gwybodaeth@cwmpawd.org 

Y 

DIGWYDDIADUR 

mailto:cylch.cinio@gmail.com
mailto:cymrodorioncaerdydd@gmail.com
mailto:gwybodaeth@cwmpawd.org

   Rhif: 248 

 
 
 
 
 
 
 
 
Ar Draws       
7. Wel! Awn tua Bethlehem i ddod o hyd i  2. (5) 
8. A yw’n gweddu i’r hyn sy’n profi’n gywir (7) 
9. ‘Clywch lu’r nef yn ------ un, 
     Henffych eni Ceidwad dyn!’ (cyf PJ) ( 6’1) 
10. Gorffen y frwydr mewn cerbyd rhyfel yn y diwedd 
 (5) 
12. ‘Yn frodyr i’n gilydd, drigolion y gwledydd, 
        Cawn rodio yn ----- ----- -----’ (anad) (6,1,3) 
15. Iesu yw’r Iôr! Y cread sy’n cyhoeddi  
      Cans ----- ------ ----- pob llwyn a pherth a ddaeth i 
 fod’ (cyf HW) (4,2,4) 
17. Rhwydwaith i hanner cant rhan o Gymru (5) 
18. ‘Ond hyn a wn, ei eni Ef ----- -----, 
       A phreseb Bethlem roddwyd iddo’n grud’ (efel 
 DMJ) (1,6) 
20. ‘Clywch eu llawen gân uwch Bethlem: 
        “Heddiw ganwyd ----- dyn” ’ (efel DH) (7) 
21. Gwenyth Lewis yw’r ffynhonnell (5) 
 
I Lawr  
1.  Mae gwellt go las yn troi fel 7 (10) 
2. Geni o’r wraig yn y gwyrdd (5) 
3. ‘Deuwch engyl ----- ----- ganu 
     Uwch ein hen ryfelgar fyd’ (EHE) (3,1) 
4. Tyfiant i’w weld mewn ceginoedd (4) 
5. ‘Tra fydd Iesu, fu mewn gwaeledd  
     ’N ----- ----- yr orsedd fawr’ (JE) ((6,2) 
6. Dos Anti druan at y perthnasau eraill (7) 
11. ‘ Henffych! T’wysog heddwch yw; 
        Henffych! Haul ----- gwiw’ (ER)(10) 
13. Tre’r elyrch er taw bae yw (8) 
14. Gwel rywsut y llid sy’n ymwneud a chefn gwlad (7) 
16. Gwnïo rhif mewn pos di-ddiwedd (5) 
18. ‘Fel nos rhwng coed yn ----- y saif hon  
       A’i dwysaf faes dani’ (DEJ) (4) 
19. Oes angen pryderu am fynd i Fôn ? (4) 

1  2  3  4  5  6   

7      8       

             

9        10    11 

             

   12 13         

  14           

15             

          16   

20        21     

  R       

Enillydd Croesair Rhif  246 

Arwel Owen, Cyncoed 

Atebion Croesair Rhif 246 
Ar Draws  
7. Ymylu   8. Arafaidd   9. Wylofus   10. Eraill    
12. Caplaniaid   15. Peraroglus   18. Undod    
19. Ysgoldy   21. Cardota   22. Arian 
I Lawr 
1. Fy ngwely plu   2. Cyfle   3. Ffurf   4. Parsel    
5. Cacennau   6. Caracas   11. Lle disgynno    
13. Afradlon   14. Pryderu   16. Gwylan   17. Plaid    
20. Gwae 

Danfonwch eich atebion at Rhian Williams  
erbyn 5 Chwefror 2025 

22 Heol Cae Rhys, Rhiwbeina,  
Caerdydd, CF14 6AN  
Gwobr: Tocyn llyfr £10 

 
Eisteddfod Gadeiriol  

Caerdydd 
Nos Wener 7 Chwefror 2025,  

Ysgol Gyfun Gymraeg Glantaf 

 

Cystadlaethau llwyfan Eisteddfod Caerdydd 

Mae’n bleser cyhoeddi fod rhestr cystadlaethau 
Eisteddfod Gadeiriol Caerdydd bellach ar y wefan 
www.eisteddfodcaerdydd.cymru. Ewch draw i gael 
golwg. Bydd modd i chi gofrestru i gystadlu, drwy’r 
porthol ar y wefan, o 7 Rhagfyr 2024, ddeufis cyn yr 
eisteddfod! 

Ond mae hefyd angen eich help chi i gynnal yr 
eisteddfod. 

Yn anffodus, allwn ni ddim cynnal eisteddfod heb 
arian, ac mae nawdd gan y cyhoedd a sefydliadau 
lleol yn hanfodol i ni. Mae hyd yn oed £10 yn gallu 
helpu fel cyfraniad. Felly os allwch chi gyfrannu i 
Eisteddfod Caerdydd, i sicrhau ei bod hi’n gallu para, 
byddem yn wirioneddol gwerthfawrogi unrhyw 
gyfraniad.  

Os ydych chi’n gallu cynnig nawdd neu gyfraniad, 
anfonwch at cyswllt@eisteddfodcaerdydd.cymru.  
Os ydych chi’n gwmni neu eisiau rhoi nawdd 
sylweddol i ni, cysylltwch i drafod pa fath o becynnau 
nawdd sydd ar gael gyda ni. 

 

http://www.eisteddfodcaerdydd.cymru
mailto:cyswllt@eisteddfodcaerdydd.cymru

Aeth criw Menterau Caerdydd Bro Morgannwg 
ar daith i Gaernarfon yn ddiweddar ar gyfer 
Seremoni Wobrwyo Mentrau Iaith Cymru. 
Roedd y noson yn gyfle i staff o’r 22 menter iaith 
drwy Gymru ddod at ei gilydd i ddathlu 
llwyddiannau a thrafod prosiectau’r dyfodol.  
Dewiswyd pum prosiect o ragoriaeth gan y 
beirniaid gan gynnwys cynllun ‘Yn 
Cyflwyno’  Menter Caerdydd a gafodd ei 
wobrwyo am "annog disgyblion ysgolion lleol i 
gychwyn bandiau Cymraeg, gan gynnig sesiynau 
mentora a chyfleoedd i berfformio". Mae’r cynllun wedi 
meithrin talent nifer o fandiau ifanc dros y 
blynyddoedd diwethaf gan gynnwys Ble, Dadleoli a 
Taran. Edrychwn ymlaen at weld to newydd o fandiau 
yn creu cerddoriaeth a chynnwrf yn 2025! 
Er bod 2024 yn prysur ddirwyn i ben, bydd ein 
gweithgareddau’n parhau hyd y Nadolig. Beth am 
ymuno â ni i ddathlu’r Ŵyl? Dyma flas ar arlwy mis 
Rhagfyr: 

Siaradwyr Newydd: 
Bore Gwener, 6 Rhagfyr – cyfle i ddathlu’r Nadolig a 
chanu carolau yn Sain Ffagan mewn digwyddiad ar y 
cyd rhwng Menter Caerdydd, Dysgu Cymraeg 
Caerdydd a’r Amgueddfa. 10.00-12.00, am ddim. 
Bore Gwener, 20 Rhagfyr – cyfle i sgwrsio ar Zoom. 
10.30-11.30, am ddim. 
Cofiwch hefyd am y sesiynau sgwrsio rhad ac am 
ddim yn Hyb Rhydypennau – bore Iau, 5 a 19 
Rhagfyr, 10.30-11.30 a’r Llyfrgell Ganolog – prynhawn 
Iau, 5 Rhagfyr, 3.00-4.00. 

Sgwrs y Mis 
Yr Athro Daniel G. Williams fydd yn ymuno â ni ar 
Zoom, nos Iau, 12 Rhagfyr i drafod Nadolig Plentyn 
yng Nghymru: Dylan Thomas a’r ‘môr dau-dafod’.  
O fis Ionawr, byddwn yn gofyn am gyfraniadau 
gwirfoddol tuag at gynllun Sgwrs y Mis gan fod y grant 
oedd yn ariannu’r cynllun bellach wedi dod i ben. 
Gallwch barhau i ddod i’r sesiynau’n rhad ac am ddim, 
neu pe dymunwch, gallwch gynnig rhodd fach i 
gefnogi’r cynllun. Os ydych chi ar y rhestr ddosbarthu 
fisol, cewch fwy o wybodaeth cyn diwedd y flwyddyn. 

Mewn Tiwn 
Cynhelir ein cyngerdd Nadolig flynyddol yng 
Nghanolfan Beulah, Rhiwbeina fore Llun, 16 Rhagfyr. 
Eleni, Trystan a Siân Francis fydd yn ein diddanu 
gyda gwledd o gerddoriaeth Nadoligaidd. Bydd y 
drysau ar agor o 11.15 i chi fwynhau paned a sgwrs o 
flaen llaw. Dewch yn gynnar a byddwch yn barod i 
ganu! Mae’r gyngerdd yn rhad ac am ddim ond 
byddem yn croesawu cyfraniadau ar y diwrnod. 
Gallwch hefyd gyfrannu drwy archebu tocyn i’r 
gyngerdd ar ein gwefan. 

Digwyddiadau i blant bach a’u teuluoedd 
Ydych chi wedi trefnu dod â’r rhai bach i weld Siôn 
Corn? Bydd y dyn ei hun yn ymweld â’r Hen Lyfrgell 
ddydd Sadwrn, 7 Rhagfyr. Mae dal rhai llefydd ar gael 
felly ewch i’r wefan i sicrhau eich lle!  
mentercaerdydd.cymru/cy/rhiant-a-phlentyn 

Draw ym Mro Morgannwg, bydd Siôn Corn yn ymweld 
ag Amser Stori yn Llyfrgell Llanilltud Fawr am 10.00 ar 
fore Iau, 12 Rhagfyr.  Y diwrnod canlynol, bydd digon 
o ganu a dawnsio yng nghwmni Do Re Mi mewn Parti 
Nadolig hwyliog yng Nghanolfan Palmerston ar y cyd 
â Dysgu Cymraeg y Fro. Does dim angen cofrestru - 
ewch draw i ymuno yn yr hwyl brynhawn Gwener, 13 
Rhagfyr am 4.00 y prynhawn.  

Ioga Beichiogrwydd 
Ar brynhawn Gwener, 13 Rhagfyr, bydd Kate Griffiths 
yn cynnal sesiwn blasu ioga ar gyfer mamau beichiog 
yn yr Hyb yn Grangetown am 4.45-5.45yp. Pris: £7.  
Cynhelir cwrs newydd ar nosweithiau Mawrth yn y 
flwyddyn newydd.  

2025 – Cadwch y Dyddiad! 
Dr Osian Elias fydd siaradwr cyntaf Sgwrs y Mis 2025 
ar nos Iau, 16 Ionawr. Pop Up Gaeltacht - siarad 
Gwyddeleg yn y ddinas fydd teitl y sgwrs a bydd 
Osian yn trafod sefydlu a chynnal sesiynau sgwrsio yn 
Nulyn gan gymharu hyn ag ymdrechion yng Nghymru 
i sefydlu grwpiau Cymraeg. 

Laffwyl 2025 – tocynnau ar y wefan cyn bo hir! 

Dau gwrs ar Zoom: 
Merch, Aderyn a Bedwen: Byd Dafydd ap Gwilym 
yng nghwmni Dr Sara Elin Roberts – Nosweithiau 
Llun, 3, 10 a 17 Chwefror.  

Cofio Dewi ar hyd yr oesoedd: golwg ar y 
ddelwedd o Dewi Sant yn ein hanes – Nosweithiau 
Llun, 3, 10 a 17 Mawrth.  

Am fwy o fanylion am ein sesiynau ar gyfer oedolion, 
ewch i:  mentercaerdydd.cymru/cy/oedolion 

I ddarllen mwy am ein gweithgareddau i blant, ewch i: 
mentercaerdydd.cymru/cy/plant-a-phobl-ifanc 

Hoffai staff Menter Caerdydd a Menter Iaith Bro 
Morgannwg ddiolch i bawb sydd wedi mynychu ein 
cyrsiau ac amryw weithgareddau yn ystod 2024. 
Nadolig Llawen a Blwyddyn Newydd Dda i chi i gyd! 
Edrychwn ymlaen at eich gweld chi eto y flwyddyn 
nesaf! 

Gwefan: mentercaerdydd.cymru / 
menterbromorgannwg.cymru 
Facebook: @m.caerdydd / @MIBroMorgannwg 
Instagram:  @mentercaerdydd  /   
@menterbromorgannwg 
E-bost / Ffôn: post@mentercaerdydd.cymru / 029 
2068 9888 

Debyn y wobr yn y Galeri, 

Caernarfon 

https://mentercaerdydd.cymru/cy/rhiant-a-phlentyn
https://mentercaerdydd.cymru/cy/oedolion
https://mentercaerdydd.cymru/cy/plant-a-phobl-ifanc
mailto:post@mentercaerdydd.cymru

